
Прадмова 
 

Напісаць гэтую кніжку, паважаны чытач, надумаліся 
людзі, якія любяць свой край і жадаюць дзеля яго лепшай 
будучыні. 

Бо Бацькаўшчына – гэта больш чым месца, дзе чалавек 
нарадзіўся. Гэта – увесь той абшар, з якім кожны з нас 
звязвае сваё стаўленне як асобы і грамадзяніна. Таму гэтая 
кніга адрасавана найперш тым, чый лёс звязаны з Горкамі і 
навакольным краем. 
 Мясціны гэтыя, на першы погляд, падобныя да іншых 
куткоў Беларусі. І там людзі жывуць і тут не бядуюць. 
Аднак Горкі маюць сваю адметнасць.  Славу гораду і раёну 
дае Беларуская дзяржаўная сельскагаспадарчая акадэмія – 
самая старэйшая і адна з найвялікшых навучальных 
установаў краіны. Тут праходзіць юнацтва і ўсталёўваецца 
светапогляд тысячаў маладых людзей, якія цягам часу 
робяцца вялікімі кіраўнікамі і начальнікамі над мноствам 
жыхароў Беларусі. Ад будучыні Горацкага краю, ягонай 
культуры, багацця, чысціні і прыгажосці залежыць лёс  
беларускай вёскі ды і ўсёй краіны таксама. 
 Дзякуючы намаганням жыхароў Горкі і Горацкі раён 
выглядаюць годна. Аднак кожны дзень узнікаюць то новыя 
клопаты, то новыя пытанні жыцця, якія чакаюць адказу.  

 Гэта праўда – нязменныя ў жыцці толькі змяненні. І 
мудрасць ў тым, каб насуперак змяненням кепскім рабіць 
жыццё лепшым і не пакідаць без увагі змяненні добрыя.  

Чый гэта клопат – змяненні? Зразумела, не толькі 
раённай адміністрацыі, дырэктараў ды старшыняў, альбо 
навукоўцаў з акадэміі. Кожны тутэйшы жыхар, калі ён 
грамадзянін Беларусі, мае права і абавязак думаць пра свой 
край і працаваць на ягоную карысць, а дзеля гэтага трэба 
знаходзіць шляхі да паразумення з усімі землякамі. 

Укладальнікі кніжкі лічаць патрэбным расказаць пра 
складанасці, якія заўважылі зараз, пра тое, якім чынам 
разам будаваць будучыню, хочуць, каб іх пачуў кожны з 
суграмадзянаў.  

Вялікі досвед навукоўцаў, кіраўнікоў, мноства знаўцаў 
сваёй справы, што жывуць на Горацкай зямлі, дазваляе 
выпрацаваць прыймальнае для бальшыні ўяўленне пра 
будучыню. Гэтая кніга – першы крок, мэта якога абудзіць 
грамадзянаў да дыскусіі, задумацца пра рэчы, якія сёння, 
здаецца, не самыя першачарговыя, але ад якіх залежыць 
лёс нашага горада, нашых дзяцей, нашая супольная 
будучыня. 
 Што можна паспець зрабіць за адно жыццё? Якімі 
убачаць родныя Горкі ў старасці тыя, хто толькі сёлета 
пачне працаваць? А паглядзіце, узгадайце, задумайцеся, 
што адбылося ў апошнія дзесяцігоддзі? Што пагоршылася 
і што палепшылася... Як і хто пражыў гэты час з вашых 
суседзяў, родных, знаёмых? Што нас чакае далей? Ці 
ўзмацніцца навука, ці стануць чысцейшымі лясы, азёры і 
рэкі, ці больш заможна і спакойна зажывуць людзі?  

Горкі, можна сказаць, малы горад, таму – зручны для 
жыцця. Тут многае, у тым ліку і прырода, побач – пехатой 
дойдзеш. Разам з тым, не ў прыклад многім іншым малым 

гарадам і мястэчкам, ён моцна ўплывае на гаспадарчае 
развіццё дзяржавы.  

Аднак някепска было б, каб і ў Горках стала больш 
сучасных працоўных месцаў, палепшылася побытавае 
абслугоўванне, лепей стаў хадзіць транспарт. 

У сучасных варунках, здаецца, нішто не перашкаджае 
зрабіць усё гэта. Вядомы адзін з рэцэптаў капіталізму: 
“Знайдзі патрэбу і задаволь яе – станеш багаты”. 
Азірніцеся: патрэбы відавочныя, людзі разумныя, дык 
чаму далёка не ўсё атрымліваецца? На думку аўтараў, 
бракуе свабоды, сапраўднага самакіравання, прасторы для 
ініцыятывы, а часам нават і жадання самім змяніць сваё 
жыццё.  

Каб усім і кожнаму паасобку лепей жылося на 
Горацкай зямлі патрэбна вялікая праца.  

        
Міхаіл Залескі, 
выкладчык кафедры  міжнародных 
эканамічных адносінаў БДУ 

1. Горацкі раён: гістарычны агляд 
          Аляксандр Каданчык 
 
Пачатковыя пасяленні людзей на тэрыторыі Горацкага 

раёна з’явіліся 12–10 тысячаў гадоў таму. У Горках і 
шэрагу вёсак захаваліся сляды гарадзішчаў больш позняга 
часу, а таксама пахавальныя курганы. Унікальны помнік 
старажытнасці быў знойдзены ў 1873 г. каля вёскі 
Пнёўшчына на правым беразе ракі Лядня – на складзеным 
з камянёў кургане знаходзіўся гранітны валун 
пірамідальнай формы з рунічнымі ці фінікійскімі 
надпісамі: “Помнік Ваала. Тут мы яго выдзеўбалі 
(высеклі)”. Шматлікія матэрыялы археалагічных 
даследаванняў, знойдзеных на тэрыторыі раёна ў розныя 
гады, даюць ўяўленне пра вобраз жыцця і асноўныя заняткі 
нашых продкаў, а знойдзеныя срэбныя ўпрыгожанні – 
бранзалет з выявамі птушак, срэбныя завушніцы, 
аздобленыя дутымі шарыкамі і сканню, грыўны 
візантыйскай работы – сведчыць пра пранікненне на 
нашыя землі разнастайных вырабаў з іншых краёў.  

Першыя пісьмовыя звесткі пра тэрыторыю 
цяперашняга Горацкага раёна паходзяць з XII ст., калі 
навакольныя землі былі часткаю Смаленскага княства. Да 
таго часу адносіцца існаванне старажытнага беларускага 
замка ў Горах. Гісторыкі мяркуюць, што ён быў добра 
ўмацаваны. Замак існаваў даволі доўга (невыпадкова Горы 
фігуруюць у вайсковых паведамленнях перыяду 
“невядомай вайны”   ХVІІ ст.), адным з яго ўладальнікаў 
быў нават Леў Сапега. Увогуле, землямі, якія зараз 
складаюць Горацкі раён, у розныя часы валодалі такія 
вядомыя ў беларускай гісторыі асобы як Іван Пуцята, 
Сымон Гальшанскі, Ян Радзівіл, Караль Хадкевіч. 

Самі Горкі ўпершыню згадваюцца ў “Літоўскай 
метрыцы” пад 1544 годам. Тады гэта была вёска 
Аршанскага павета Віцебскага ваяводства Вялікага 
Княства Літоўскага. У выніку Люблінскай уніі 1569 г.  
ВКЛ і Польшча аб’ядналіся ў федэратыўную дзяржаву Рэч 
Паспалітую і ў яе межах Горкі знаходзіліся да 1772 г.  

Эканамічнаму развіццю мясцовых земляў спрыяла 
блізкае размяшчэнне да буйных беларускіх гарадоў – 
Смаленска (цяпер – у складзе Расіі), Магілёва, Оршы, якія 
знаходзіліся на важным водным шляху па рацэ Днепр. 
Паступова і Горкі набываюць значэнне гандлёвага 
асяродка. Менавіта таму ў 1619 г. Горкі і Горы атрымалі ад 
канцлера ВКЛ Льва Сапегі “Статут аб вольнасцях”. 
Мястэчкам надавалася “малое магдэбургскае права”, па 
якім дазвалялася праводзіць кірмашы, выбіраць мясцовае 
самакіраванне і суд.  

Паступальнае развіццё Горацкага краю было 
перапынена трагічнымі падзеямі вайны 1654–1667 гг. Ужо 
з канца ХV ст., памежныя з Маскоўскай дзяржавай 
усходнія землі Вялікага Княства Літоўскага сталі 
спусташацца частымі войнамі. Але чарговая вайна, якая 
пачалася наступленнем маскоўскага войска ў траўні 1654 г. 
і доўжылася трынаццаць гадоў, па сваіх наступствах была 
самай страшнай для ўсёй Беларусі.  

Першымі ахвярамі агрэсіі сталі блізкія да Горак 
усходнебеларускія гарады і замкі: Смаленск, Мсціслаў, 
Шклоў, Дуброўня, Копысь, Магілёў, Орша і іншыя. 
Некаторыя з іх, як Мсціслаў і Дуброўня, былі ўзятыя пасля 
працяглай аблогі. Заваёўнікі жорстка адпомсцілі мясцовым 
абаронцам за гераічны супраціў. Напрыклад, захоп 
Мсціслава 22 ліпеня 1654 г. увайшоў у гісторыю як 
“трубяцкая разня”, калі маскоўскі ваявода Трубяцкой “с 
товарищи город Мстиславль взял и высек и выжег, а побил 

 8



в нем больше пяти на десяти тысеч…(больш за 15 тысяч 
чалавек – Рэд.)”.  

Звестак пра значныя баі за Горкі не сустракаецца, бо 
яны знаходзіліся ў баку ад асноўных шляхоў і тут не было 
вялікіх умацаванняў, але ў дакументах тых часоў Горкі і 
Горы ўзгадваюцца неаднаразова. Мясцовыя жыхары, як і 
многія тысячы жыхароў іншых беларускіх земляў, 
прымусова пераганяліся на ўсход, перадаваліся ў прыгон 
маскоўскім служылым людзям, прадаваліся ў рабства.  

  Гістарычныя крыніцы паведамляюць, што даведзенае да 
адчаю насельніцтва ўзнялося на ўзброеную барацьбу з 
акупантамі. “Спусташэнні і здзек, голад і пошасці, масавы 
вывад нявольнікаў, – адзначаюць даследчыкі, – усё гэта 
выклікала шырокі народна-вызваленчы рух на Беларусі”. 
Паўсюдна сталі ўзнікаць атрады самаабароны, пераважна з 
сялянаў. Маскоўскія ваяводы пагардліва называлі іх 
“изменниками”, “ворами”, часцей – “шишами”. Але ж ці 
трэба гэтаму здзіўляцца: захопнікі заўсёды зневажаюць 
патрыётаў-змагароў. Тагачасныя “шышы” – гэта не хто 
іншыя як партызаны. Менавіта ў гады той вайны 
ўпершыню разгарнуўся масавы партызанскі рух на 
Беларусі. І, магчыма, вёска Шышава блізу Горак ужо ў тыя 
далёкія часы займела сваю назву як “партызанская”. 
Невыпадкова ж захаваліся звесткі пра дзейнасць “шышоў” 
каля Горак.  

Дарэчы, тады ж некаторыя прадстаўнікі беларускай 
шляхты, мяшчанаў і сялянаў “цалавалі крыж” маскоўскаму 
цару (як сказалі б цяпер, пайшлі на супрацоўніцтва з 
акупантамі і сталі калабарацыяністамі). Супраць тых, хто 
не скарыўся, ажыццяўляліся карныя аперацыі. Царская 
інструкцыя камандзіру корпуса, накіраванага ў 1658 г. на 
Магілёўшчыну для падаўлення вызваленчага руху, 
патрабавала населеныя пункты, у якіх стаялі партызаны, 

“повоевать и выжечь и разорить совсем без остатка”. І 
“выжигали”, і “разоряли”, сустракаючы супраціў у розных 
месцах Беларусі. Напрыклад, ў сакавіку 1659 г. горацкія 
партызаны доўга трымалі ў аблозе ў Вялікіх Горах атрад 
карнікаў, які прыйшоў з захопленага маскоўцамі 
Смаленска.  

   Каб зразумець у якіх варунках аказаліся горацкія землі, 
неабходна спыніцца на выніках азначанай вайны. Яна 
прывяла ўсю нашу краіну да катастрофы, бо за гады вайны 
Беларусь страціла 53% сваіх жыхароў. У еўрапейскай 
гісторыі нельга знайсці прыклад, каб яшчэ які народ панёс 
такія ахвяры. Брандэнбургскі пасол Лазарус Кутэльман, які 
ехаў праз захопленыя землі да маскоўскага цара, пісаў: 
“Усе гарады і вёскі былі спалены; кучамі ляжалі трупы 
пабітага мірнага ліцвінскага (гэта значыць беларускага – 
Рэд.) насельніцтва, таксама жанчын і дзяцей, непахаваныя і 
згнілыя...; жывога наогул нідзе не было відаць”.  

   Беларускія землі, насельніцтва якіх у значнай частцы 
было выбіта альбо забрана ў палон, на шмат гадоў 
аказаліся адкінутымі назад ў сацыяльна-эканамічным, 
дэмаграфічным і культурным развіцці. Дастаткова 
адзначыць, што на працягу стагоддзя гэтак і не аднавілася 
даваенная колькасць насельніцтва.   

Вельмі пацярпелі паўночна-ўсходнія паветы. У 
Мсціслаўскім павеце людскія страты склалі 71,4%, а ў 
Аршанскім, у які ўваходзілі і Горкі, – 69,3% жыхароў. Да 
гэтага часу невядомая дакладная лічба палонных, 
выведзеных у маскоўскія землі, прададзеных мусульманам 
у розныя краіны. Амаль праз 20 гадоў пасля замірэння з 
Масквой у дакументах царскай канцылярыі за 1686 г. 
паведамлялася пра “многия сот тысяч...” палонных, 
захопленых яшчэ ў 1654–1667 гг., якія прымусова былі 
пакінуты на чужыне назаўсёды. Сярод шматтысячнага 

беларускага палону ў Маскве ў дакументах тых часоў 
узгадваюцца і сем’і з Горак.   

   Але паступова прыходзіла ў сябе краіна, адраджалася 
жыццё і вакол Горак. Напрыканцы ў XVII ст. на тэрыторыі 
Горак знаходзілася ўжо 510 дамоў, выдзяляліся два 
прадмесці – Зарэчча і Казіміраўская слабада, працавалі 
рамеснікі 28 спецыяльнасцяў (ткачы, ганчары, ружэйнікі, 
вінакуры і іншыя), дзейнічалі уніяцкая і праваслаўная 
цэрквы, існаваў каталіцкі касцёл, габрэйскі і пратэстанцкі 
малітоўныя дамы.  

Толькі мірнае жыццё цягнулася нядоўга. Тэрыторыя 
Беларусі зноў стала тэатрам баявых дзеянняў у Паўночнай 
вайне 1700–1721 гг. Маршрут руху расійскіх войскаў на 
чале з Пятром І у 1708 г. праходзіў непасрэдна праз Горкі. 
Прысутнасць і баявыя дзеянні чужых армій на беларускіх 
землях сталіся вялікаю бядою для мясцовага насельніцтва. 
У ходзе гэтай вайны колькасць жыхароў нашай краіны 
скарацілася амаль на траціну. Вось чаму толькі ў 1835 г. 
колькасць насельніцтва Беларусі крыху перавысіла 3 
мільёны чалавек, гэта амаль столькі ж, як было 
напярэдадні вайны 1654 г. 

   Знясіленая войнамі і ўнутранымі супярэчнасцямі Рэч 
Паспалітая стала аб’ектам захопніцкай палітыкі суседніх 
дзяржаваў. У 1772 г. Аўстрыя, Прусія і Расія ажыццявілі 
першы падзел Рэчы Паспалітай, у выніку чаго Горкі разам 
з іншымі ўсходнімі землямі Беларусі былі далучаны да 
Расійскай Імперыі.  

   Адносна мірны перыяд жыцця другой паловы ХVІІІ – 
пачатку ХІХ стст. спрыяў ажыўленню эканомікі на 
Горацкай зямлі. Тут з’явіліся зачаткі прамысловых 
прадпрыемстваў, якія працавалі пераважна на мясцовай 
сыравіне. У мястэчку Раманава, у Маслаках, Баева, Старым 
Сяльцы, Бабінічах працавалі сукнавальні, ва Усвятах, 

Каз’янах – вінакурні, а ў фальварку Смятанка – кафляны 
завод. У 1809 г. у Горы-Горацкім маёнтку пачала 
дзейнічаць мануфактура з фарбавальняй. Яшчэ праз два 
гады палатняна-парусінавая мануфактура з’явілася ў 
Горах.  

На жаль, франка-руская вайна 1812 г. зноў адкінула 
сацыяльна-эканамічнае развіццё ўсёй Беларусі назад, бо 
абедзве арміі (расійская і французская) і пры наступленні, і 
пры адступленні тапталіся на беларускіх землях. Нашэсце 
войскаў напалеонаўскай Францыі цягнулася ўсяго каля 
пяці месяцаў, але за гэты час насельніцтва Беларусі 
скарацілася амаль на чвэрць.  

  Новы этап у гісторыі Горацкага краю звязаны з 
адкрыццём у 1840 г. земляробчай школы, якой праз восем 
гадоў быў нададзены статус інстытута – першай 
навучальнай установы падобнага кшталту на тэрыторыі 
Расійскай Імперыі. У хуткім часе ў горадзе з’явіліся 
паштовая станцыя, аптэка, пачаў працаваць чыгуналіцейны 
завод, метэастанцыя. Дзякуючы працы Эдуарда Рэга, 
прафесара батанікі, па праекце італьянскага архітэктара  
А.Кампіёні на тэрыторыі Горацкага інстытута быў 
закладзены дэндрарый. Ягоная цэнтральная частка была 
спраектаваная ў строгім геаметрычным стылі з 
характэрным круглым партэрам, ад якога веерападобна 
разыходзяцца радыяльныя і кальцавыя маляўнічыя алеі. 
Дэндрарый і сёння з’яўляецца адной са славутасцяў Горак. 

  Першая палова ХІХ ст. была адзначана рэзкім ўздымам  
грамадскай актыўнасці ў Еўропе. У Расіі адбылося 
выступленне дзекабрыстаў, па еўрапейскіх краінах 
пракацілася хваля дэмакратычных рэвалюцыяў, у шэрагу 
краінаў нарастала барацьба супраць іншаземнага прыгнёту.  

Да горацкіх навучэнцаў, безумоўна, даходзілі звесткі 
пра грамадска-палітычныя падзеі ў Расіі і краінах замежжа. 

Прагрэсіўныя ідэі пранікалі ў асяроддзе адукаванай 
моладзі земляробчага інстытута, Горкі станавіліся месцам 
вальнадумства і рэвалюцыйных настрояў. Першым 
вядомым “дысідэнтам” з Горак стаў студэнт А.Ранбінскі, 
які за “дрэнны ўплыў на моладзь” у 1851 г. быў высланы. 
У адказ на рэпрэсіі і каб знішчыць справы, заведзеныя на 
найбольш актыўных маладзёнаў, група студэнтаў напала 
на кватэру і канцылярыю станавога прыстава. 

  Важнай падзеяй у культурным жыцці Горак з’явілася 
выданне ў 1852 г. навуковага  часопіса “Запіскі Горы-
Горацкага земляробчага інстытута”. Наўрад ці яшчэ былі ў 
Беларусі павятовыя гарады са сваім навуковым выданнем. 
У перыёдыку размяшчаліся матэрыялы па працы вучэбнай 
фермы, адлюстроўваліся дасягненні сельскагаспадарчай 
навукі таго часу.  
Своеасаблівай формай праяўлення інстытуцкага 

дэмакратызму стаўся легальны прафесарска-студэнцкі 
клуб, створаны ў 1857 г. Яго ўдзельнікі абмяркоўвалі 
надзённыя пытанні і нават будучую сялянскую рэформу па 
адмене прыгоннага права. Але гэта была толькі 
магчымасць “выгаварыцца”: клуб не аказваў рэальнага 
ўплыву на жыццё інстытута.  

  Пасля адмены ў лютым 1861 г. прыгоннага права 26 
снежня гэтага ж года царскі ўрад прыняў рашэнне 
стварыць асобны Горацкі павет. Такім чынам, менавіта з 
гэтага дня пачаўся адлік гісторыі Горак як цэнтра асобнай 
адміністрацыйна-тэрытарыяльнай адзінкі.  

  Незадаволенасць сялянства вынікамі рэформы 1861 г. у 
спалучэнні з іншымі праблемамі стваралі глебу для 
адкрытага выступлення супраць расійскага царызму. 
Патрыятычныя сілы Польшчы, Беларусі і Літвы не 
змірыліся са стратай сваёй дзяржаўнасці і рыхтаваліся да 

барацьбы за яе аднаўленне. Набліжэнне нацыянальна-
вызваленчага паўстання адчувалася і ў Горках.  

  21 красавіка 1862 г. паўсотні студэнтаў зладзілі ў 
фальварку Шыманоўка палітычную акцыю, падчас якой 
спявалі патрыятычныя і рэвалюцыйныя песні. 
Напрыканцы таго ж года ў Горках была створана 
падпольная студэнцкая арганізацыя, у якую ўваходзілі 
С.Віскоўскі, В.Дамарацкі, В.Антановіч, Р.Чарвінскі, 
З.Міткевіч, С.Дымкевіч і іншыя. Цікава, што С.Дымкевіч, 
вядомы пад псеўданімам “Біскуп”, разам з іншымі 
студэнтамі адкрыў для сялянскіх дзяцей народную школу, 
выкладанне ў якой вялося на беларускай мове. Акрамя 
школы студэнты арганізавалі касу ўзаемадапамогі і 
сталоўку для бедных навучэнцаў. 

   Аднак хлопцы займаліся не толькі сацыяльнымі 
пытаннямі. Вечарамі яны выязджалі далёка за горад, дзе 
трэніраваліся ў стральбе і рыхтаваліся да будучых баёў. 
Магчыма, гэта спрыяла поспеху ў Горках ўдзельнікам 
паўстання пад кіраўніцтвам Кастуся Каліноўскага. Атрад 
Людвіка Звяждоўскага (афіцэр расійскай арміі, удзельнічаў 
у Крымскай вайне 1853–1856 гг., за асабістую мужнасць 
быў узнагароджаны двума ордэнамі) 24 красавіка 1863 г. 
заняў горад і абвясціў яго свабодным ад царскай улады. На 
плошчы каля мясцовай гасцёўні да паўстанцаў далучыліся 
студэнты і выкладчыкі. На мітынгах, якія прайшлі ў 
горадзе, Звяждоўскі абвясціў, што Нацыянальны ўрад 
прызначыў кіраўніком Горак Станіслава Віскоўскага, 
заклікаў, каб сяляне больш не плацілі падаткаў і далучаліся 
да паўстанцаў. Адзін з актыўных удзельнікаў паўстання, 
В.Дамарацкі, загінуў падчас бою і з воінскімі 
ўшанаваннямі быў пахаваны на тэрыторыі інстытуцкага 
дэндрапарку. Месца пахавання героя захавалася да нашага 
часу. 

   Пасля падаўлення нацыянальна-вызваленчага 
паўстання да крымінальнай адказнасці былі прыцягнутыя 
61 навучэнец і 5 выкладчыкаў. У абарону арыштаваных 
выступіў вядомы навуковец, прафесар Горацкага інстытута 
Іван Сцебут. Але не зважаючы на гэта, улады жорстка 
пакаралі паўстанцаў, многія з якіх памерлі на катарзе і ў 
турмах. У дадатак царскі ўрад прыняў рашэнне з 1864 г. 
спыніць набор у Горацкі інстытут і перанесці яго ў 
Пецярбург. Была ліквідавана апошняя вышэйшая 
навучальная ўстанова на тэрыторыі Беларусі.  

   Жыццё горада і навакольных вёсак працягвалася. У 
жніўні 1867 г. Горкі атрымалі ўласны герб, пра які было 
сказана: “тры гары, сярэдняя вышэйшая за астатнія… 
каласы, якія растуць з гор, у вольнай частцы герба 
размесціць герб Магілёва. Шчыт упрыгожыць вежай з 
трыма зубцамі”. Паступова пачаў змяняцца вонкавы 
выгляд горада. Палепшылася планіроўка вуліц, з’явіліся 
зробленыя з дошак ходнікі, а для асвятлення галоўнай 
вуліцы нават было вывешана 30 ліхтароў. Сродкі на 
добраўпарадкаванне паступалі з розных крыніц: з земскага 
бюджэту, ад домаўладальнікаў і добраахвотных 
ахвяраванняў. На земскія сродкі ў 1881 г. у Горках былі 
пракладзеныя два масты праз Парасіцу і Проню.  

   Нягледзячы на пэўныя зрухі ў паслярэформенны 
перыяд, сацыяльна-эканамічнае развіццё Горацкага павета 
ішло крайне марудна. Самі Горкі, нават у параўнанні з 
многімі іншымі павятовымі цэнтрамі Беларусі, заставаліся 
правінцыйным местачковым пасяленнем. Але ў яго была 
свая перавага: дух студэнцкага вальнадумства працягваў 
вітаць сярод навучэнцаў сельскагаспадарчых установаў. 
Невыпадкова менавіта з гэтым перыядам Горацкага краю 
некаторыя літаратуразнаўцы звязваюць і з’яўленне 
найбольш знакамітага беларускага сатырычнага твора 

канца XIX ст. – паэмы “Тарас на Парнасе”. Адна з 
найбольш пераканаўчых версіяў аддае аўтарства паэмы 
якраз горацкім студэнтам. 

  Пэўнае ўяўленне пра Горкі пачатку ХХ ст. даюць 
наступныя лічбы: у 1904 г. у горадзе працавала 10 
гасцёўняў і нумароў, 7 заезных дамоў, 5 шынкоў, 
харчэўняў і чайных. Вуліцы асвятляла ўжо 45 ліхтароў. У 
гэты ж час у Горках працавала прыватная бібліятэка, 
таварыства дапамогі бедным, прыватная друкарня, чатыры 
царквы, пры адной з якіх дзейнічала школа граматы. 
Падобная школа абслугоўвала і габрэйскае насельніцтва 
горада.  

Аднак асноўная маса насельніцтва была пазбаўленая 
медыцынскай дапамогі. Не хапала грошай на прышчэпкі. 
Людзі паміралі ад дызентэрыі, сібірскай язвы, тыфу. 
Толькі 30% дзяцей школьнага ўзросту мелі магчымасць 
вучыцца. Асноўнай перашкодай для добраўпарадкавання 
горада і развіцця сацыяльнай сферы павета быў малы 
бюджэт мясцовай думы: да прыкладу, горад не меў 
паступленняў ад зямлі, на якой знаходзіўся, бо гэтая 
тэрыторыя поўнасцю належала казне і ўсе сродкі 
накіроўваліся да цэнтральнага скарбу імперыі. 

  На пачатку ХХ ст. у Расійскай Імперыі рэзка 
абвастрыліся сацыяльныя супярэчнасці і нацыянальнае 
пытанне, узмацнілася барацьба за дэмакратычныя правы і 
свабоды. Хваля рэвалюцыйнага настрою ахапіла розныя 
пласты грамадства. Горацкія жыхары, асабліва моладзь, 
палітызаваліся. У рэгіёне пачалі дзейнічаць арганізацыі 
розных палітычных партыяў – Бунда, РСДРП, эсэраў і інш. 
“Крывавай нядзеляй” 9 студзеня 1905 г. у Пецярбургу 
пачалася першая рэвалюцыя ў Расіі. У студзені-ліпені таго 
ж году ў Горках прайшлі палітычныя дэманстрацыі. 
Падчас адной з іх, 16 студзеня, паліцыяй былі забітыя 

мясцовыя навучэнцы Фама Ерафееў і Пётра Бруцэр, 
імёнамі якіх названая зараз адна з вуліцаў горада.  
Рэвалюцыя 1905–1907 гг. не вырашыла асноўныя 

сацыяльна-эканамічныя, палітычныя і нацыянальныя 
праблемы. Іх яшчэ больш абвастрыла Першая сусветная 
вайна, якая ў 1915 г. перакінулася непасрэдна на 
тэрыторыю Беларусі. Стаўка Вярхоўнага камандавання 
расійскай арміі была размешчана ў Магілёве. Насычаная 
войскамі Магілёўшчына становіцца важным апорным 
рэгіёнам вядзення вайны супраць Германіі. Нарастанне 
незадаволенасці сярод вайскоўцаў ператварае іх ў 
вырашальную сілу рэвалюцыйных пераменаў 1917 г.  
     Спачатку Лютаўская рэвалюцыя 1917 г. пакончыла з 
самаўладдзем і ператварыла Расію ў дэмакратычную 
рэспубліку, а потым, 25 кастрычніка 1917 г., у выніку 
ўзброенага паўстання ў Петраградзе была ўсталявана ўлада 
Саветаў пад кіраўніцтвам партыі бальшавікоў. Блізкія да 
Горак гарады – Магілёў, Быхаў, Орша – адыгрываюць у 
гэты час важную ролю ў агульнарасійскіх падзеях.  

  Бальшавіцкая ўлада на тэрыторыі Горацкага павета па 
шэрагу прычынаў была замацаваная не адразу і аж да 
сярэдзіны 1918 г. мясцовы Горацкі Савет не прызнаваў 
гвалтоўны захоп улады бальшавікамі і аказваў ім супраціў. 
Частка насельніцтва адкрыта пратэставала і пазней. У 
асноўным гэта было звязана з тым, што бальшавікі 
практычна з першых дзён сталі на шлях усталявання 
аднапартыйнага палітычнага рэжыму, манапалізацыі 
ўлады і гвалту да насельніцтва.  

  Характэрна, што новая бальшавіцкая ўлада на Беларусі 
фактычна захавала стары імперскі падыход да беларускага 
этнасу: беларусы не прызнаваліся як асобны славянскі 
народ. Нават афіцыйны статус Беларусі істотна не 
змяніўся. Калі раней Беларусь уваходзіла ў гэтак званы 

“Северо-западный край”, то з кастрычніка 1917 г. яна 
аказалася ў складзе “Западной области”. 

   Разам з тым, рэвалюцыйныя змены ў краіне спрыялі 
ўзмацненню   беларускага нацыянальна-дэмакратычнага 
руху. Пачалася праца па ажыццяўленні беларускай 
нацыянальнай ідэі. Найвялікшым дасягненнем гэтага 
перыяду сталася абвяшчэнне 25 сакавіка 1918 г. 
незалежнасці Беларускай Народнай Рэспублікі і распачатая 
беларусізацыя. Аднак яны істотна не закранулі Горацкі 
павет. Ён знаходзіўся пад кантролем савецкай улады, а 
бальшавіцкае  кіраўніцтва ў Маскве і на Беларусі пэўны 
час адмоўна ставілася да ідэі беларускай дзяржаўнасці.  

  Аднак актыўнасць беларускіх патрыятычных сілаў і 
міжнародныя абставіны прымусілі ленінскі ўрад змяніць 
сваю пазіцыю. Бальшавіцкае кіраўніцтва палічыла 
магчымым стварэнне беларускай дзяржаўнасці на савецкай 
аснове, гэта значыць такой, якая была б пад іх поўным 
кантролем. У снежні 1918 г. бальшавікі жвава ўзяліся за 
справу, хаця ніякіх паўнамоцтваў ад беларускага народа на 
гэта не мелі. Сваю канферэнцыю ў Смаленску 30–31 
снежня яны назвалі І з’ездам Кампартыі Беларусі і 1 
студзеня 1919 г. была абвешчана Савецкая 
Сацыялістычная Рэспубліка Беларусь (скарочана – ССРБ; 
абрэвіятура БССР замацуецца толькі з 1927 г.). У яе склад 
увайшло пяць губерняў – Смаленская (Горацкі павет быў 
яе часткай), Віцебская, Мінская, Гарадзенская і 
Магілёўская. Цікава адзначыць, што старажытны беларускі 
горад Смаленск на працягу некалькіх дзён (да 5 студзеня 
1919 г.) фактычна з’яўляўся сталіцай абвешчанай ССРБ. 

 Мэтазгодна адразу растлумачыць, чаму Смаленшчына і 
Смаленск трапілі ў склад Беларусі, бо асобныя жыхары 
Горак ведаюць, што Горацкі раён быў некалі ў складзе 
Смаленскай губерні і нават да гэтага часу лічаць яго былой 

расійскай тэрыторыяй. Каб разабрацца, чыёй была тая ці 
іншая тэрыторыя трэба паглядзець на этнічны склад яе 
насельніцтва.  

На наш погляд, самую аб’ектыўную інфармацыю па 
гэтым пытанні падае афіцыйны дакумент “Смоленская 
губерния. Список населенных мест”, які быў выдадзены 
Цэнтральным статыстычным камітэтам Міністэрства 
унутраных справаў Расійскай Імперыі ў 1868 г. (Гл.: 
Ширяев Е.Е. Беларусь: Русь Белая, Русь Черная и Литва в 
картах.- Мн.: Навука і тэхніка, 1991. С. 109–113). У Спісе 
змешчаны вельмі красамоўныя лічбы і дадзены 
змястоўныя тлумачэнні. Адзначым, што для сучаснікаў 
лічбы выглядаюць проста ашаламляльнымі. Напрыклад, 
паведамляецца, што ў складзе насельніцтва Смаленскага 
ўезда “великороссияне” складаюць 7.611 чалавек, а 
“белорусы” – 82.636; адпаведна, у Дарагабужскім – 3.419 і 
47.855, у Духаўшчынскім – 4.238 і 67.106, у Ельнінскім – 
4.307 и 89.304; у Краснінскім – 3.047 і 72.977; у Парэчскім 
– 2.202 і 68.995, у Рослаўльскім – 5.806 і 108.266. Уражвае, 
праўда?  

 А вось фрагменты з афіцыйнага каментара, зробленага 
“членом Статистического Совета Н.Штиглицем”: 
“Рассматривая в этнографическом отношении, например, 
Краснинский уезд <…> нельзя не заметить, что и в нем 
обнаруживаются, хотя и в незначительной степени, 
некоторые черты этнографической характеристики 
великорусского племени”.  І далей: “Из этого видно, что 
белорусы составляют наиболее распространенное племя в 
губернии: если принимать в расчет и смешанный состав 
населения великорусов с белорусами (відаць, народжаныя 
ў змешаных шлюбах – Рэд.), то они оказываются во всех 
уездах, исключая уезды Гжатский и Сычевский”.  

 Канечне, можна аспрэчыць, што абвяшчэнне Савецкай 
Беларусі адбылося аж на 50 гадоў пазней цытаванага 
дакумента. Гэта так. Але калі за 200 гадоў, з 1667 г. (з таго 
часу, калі Смаленшчына была далучана да Маскоўскага 
царства) да 1868 г., захаваўся такі склад насельніцтва, то 
наўрад ці ён істотна змяніўся за наступныя 50 гадоў. Вось 
чаму асноўная частка Смаленшчыны, у тым ліку і Горацкі 
раён, апраўдана разглядалася як этнічная тэрыторыя 
беларусаў і бальшавіцкія дзеячы, трэба аддаць ім 
належнае, гэта добра ведалі і ўлічылі ў прынятым рашэнні. 
Праўда, як паказала далейшае жыццё, выпускаць Беларусь 
са сферы свайго ўплыву, яны зусім не збіраліся. 

 Бальшавіцкае кіраўніцтва ў справе стварэння савецкай 
Беларусі кіравалася толькі ўласнымі тактычнымі 
інтарэсамі і усур’ёз яе не ўспрымала. Праз два тыдні, 16 
студзеня 1919 г., па прапанове Ул. Леніна ў Маскве было 
прынятае рашэнне пра перадачу Віцебскай, Магілёўскай і 
Смаленскай губерняў ад толькі што абвешчанай Беларусі ў 
склад Расійскай рэспублікі. Такім чынам, Горацкі павет на 
цэлых пяць гадоў зноў стаў часткай Расіі.   

 На тэрыторыю раёна ў 1919–1921 гг. распаўсюджваліся 
ўсе нормы і правілы бальшавіцкай палітыкі “ваеннага 
камунізму”. У прыватнасці, па харчразвёрстцы ў сялян 
забіралі лішкі іх уласнай прадукцыі, свабодны гандаль 
прадуктамі харчавання быў забаронены, усё працаздольнае 
насельніцтва прыцягвалася да бясплатнай абавязковай 
працы.  

Незадаволенасць сялянаў дзеяннямі савецкай улады 
перарастала ў адкрыты супраціў. Фактам праявы 
грамадзянскай вайны на тэрыторыі Горацкага павета быў 
узброены выступ 26 траўня 1919 г. мясцовых жыхароў у 
вёсцы Шэды і забойства прадстаўнікоў бальшавіцкага 
рэўкома, якія ажыццяўлялі рэквізіцыю прадуктаў 

харчавання. У савецкія часы загінулым рэўкомаўцам у 
адным са сквераў Горак быў пастаўлены помнік. У сувязі з 
гэтым узнікае пытанне: хто і калі паставіць помнікі 
шматлікім жыхарам раёна, якія загінулі ад бальшавіцкага 
тэрору?  

  Маючы патрэбу ў высокакваліфікаваных кадрах, 
расійскае савецкае кіраўніцтва палічыла неабходным 
аднавіць у Горках вышэйшую навучальную ўстанову па 
падрыхтоўцы спецыялістаў для сельскай гаспадаркі.  
Спецыяльным рашэннем ад 7 красавіка 1919 г. горацкія 
сярэднія сельскагаспадарчыя ўстановы былі 
рэарганізаваныя ў сельскагаспадарчы інстытут, які стаў 
спадкаемцам Горы-Горацкага інстытута, зачыненага пасля 
паўстання 1863 г.  

  Паступова аднавіўся і студэнцкі рух у Горках. 
Дэмакратызацыя грамадскага жыцця пасля Лютаўскай 
рэвалюцыі, а таксама абвяшчэнне Беларускай Народнай 
Рэспублікі ў 1918 г. і ССРБ у 1919 г. садзейнічалі росту 
нацыянальнай свядомасці беларускай моладзі і 
павышэнню яе актыўнасці.  

  Яшчэ ў 1917 г., адразу пасля Лютаўскай рэвалюцыі, 
узнікла Секцыя вучняў горацкіх сельскагаспадарчых 
школаў, якая займалася вывучэннем беларускай мовы, 
пашырэннем цікавасці мясцовага насельніцтва да 
нацыянальнай культуры, ладзіла выступы моладзевага 
тэатра. Пасля стварэння Горацкага сельскагаспадарчага 
інстытута з 10 кастрычніка 1919 г. у ім пачала працаваць 
Беларуская секцыя студэнтаў.  

  Паводле зацверджанага статуту, Беларуская секцыя 
мела задачамі “пашыраць свядомасць паміж беларусамі, 
знаёміць з літаратурай, тэатральнымі творамі, гісторыяй, 
культурным і эканамічным становішчам Беларусі і 
дапамагаць беларускаму нацыянальнаму руху”. Секцыя 

мела наступныя аддзелы: гісторыка-эканамічны, 
літаратурны, музычны, чыстага мастацтва. Яе ўдзельнікі 
заснавалі драматычныя гурткі ў навакольных вёсках, 
выступалі перад сялянамі, наладжвалі культурныя і 
навуковыя мерапрыемствы. На пачатку 1920-х гг. выдалі 
“Беларускі батанічны слоўнік”, супрацоўнічалі з 
рэспубліканскімі перыядычнымі выданнямі. 

  Адным з ініцыятараў стварэння секцыі быў Гаўрыла 
Гарэцкі, аўтар шырокавядомых на той час эканамічных 
працаў “Межы заходняй Беларусі ў Польшчы”, “Народны 
прыбытак Беларусі”. Пазней Г.Гарэцкі чытаў у Горках 
лекцыі па эканамічнай геаграфіі, быў рэпрэсаваны, але 
дажыў да рэабілітацыі 1950-х гг. Ён стаў выдатным 
беларускім геолагам, заснавальнікам палеапатамалогіі 
(навукі пра рэкі мінулага), доктарам геолага-
мінералагічных навук, акадэмікам. Другі кіраўнік 
Беларускай секцыі, Міхаіл Ганчарык, стаў доктарам 
біялагічных навук, дырэктарам Інстытута біялогіі Акадэміі 
навук. 

  Трэба адзначыць, што шэраг тагачасных беларускіх 
кіраўнікоў – А.Чарвякоў, З.Жылуновіч, А.Адамовіч і 
іншыя (у 30-я гады ўсе яны будуць знішчаны) –  наколькі 
гэта было магчыма ў тых варунках, выступалі за 
ўмацаванне суверэнітэту Беларусі і беларусізацыю.  

Нялішне нагадаць, што ў сакавіку 1921 г. Савецкая 
Расія і Польшча падпісалі паміж сабою мірны дагавор, па 
якім заходняя частка Беларусі фактычна без згоды 
беларускага ўрада пераходзіла да польскай дзяржавы. Як 
асобная дзяржава Беларусь засталася ў межах 6 уездаў 
Мінскай губерні з насельніцтва каля 1,6 млн. чалавек. Таму 
беларускія кіраўнікі неаднаразова ўздымалі пытанне 
спачатку перад расійскім, а пасля ўтварэння СССР і перад 
саюзным урадамі пра вяртанне беларускіх земляў, 

адарваных у 1919 г. Дзякуючы іх настойлівасці, частка 
беларускіх тэрыторыяў, у тым ліку і Горацкі павет, у 
студзені 1924 г. былі вернутымі ад Расіі ў склад Беларусі.  

   На той час Горацкі павет быў адным з самых заселеных 
паветаў Беларусі (у сярэднім каля 60 чалавек на 1 кв. 
вярсту; па БССР – толькі 33 чалавекі).  Аднак узровень 
развіцця эканомікі быў нізкі. Адна з прычынаў гэтага – 
хранічнае малазямелле сялянства: на гаспадарку 
прыходзілася ў сярэднім 9,5 дзесяцін зямлі, што не 
забяспечвала патрэбы насельніцтва.  

Прамысловасць прадстаўлялі ў асноўным саматужныя 
промыслы: бандарныя, вуглепальныя, смалакурныя і 
іншыя, звязаныя з апрацоўкай драўніны (лесапілкі ў вёсках 
Зубры, Ліхачова, Цімохаўка), а таксама цагельныя (на 
мясцовай цагельні працаваў Іван Якубоўскі, будучы 
маршал і двойчы Герой Савецкага Саюза), гарбарныя, 
маслабойныя, кавальскія, шавецкія, мукамольныя, 
крупадзёрныя, валёначныя і інш. Дзейнічалі дзве 
мануфактуры ў мястэчку Дуброўна і ў сяле Якаўлевічы, 
два кафляныя заводы ў Копысі, адна піваварня і дзве 
вінакурні (спіртзаводы) у былых маёнтках Копцеўка і 
Раманава (цяпер – Леніна). У гэтым сама годзе была 
пабудавана чыгуначная станцыя Беларускія Горкі (цяпер –
Пагодзіна), якая стала часткаю дарогі з Оршы да Унечы. 

  Аснову бюджэту павятовага выканкама складалі падаткі 
і розныя зборы. Усяго існавала 25 падаткаў, у тым ліку “з 
веласіпедаў і самаходных экіпажаў”, “з відовішчаў і 
забаваў”. Цікава, што ў адрозненне ад іншых паветаў, у 
Горацкім на першым месцы расходнай часткі бюджэту 
знаходзіліся расходы на народную адукацыю, на другім – 
на ахову здароўя, у той час як амаль ва ўсіх іншых паветах 
першае-другое месца займалі адміністрацыйныя расходы.  

  Увогуле Горацкі павет у 1924 г. адзначаўся як павет, дзе 
жыхары распараджаліся самымі дробнымі даходамі, а 
Горкі былі ў ліку тых гарадоў, пра якія гаварылася, што 
“жыццё гарадскіх паселішчаў, далучаных да Беларусі 
паветаў, не адзначана бойкасцю; нават былы губернскі 
асяродак Магілёў выглядае мёртвым”. 

У гэтым жа годзе было праведзена новае 
адміністрацыйна-тэрытарыяльнае ўпарадкаванне Беларусі: 
уводзіліся акругі і раёны. Менавіта 17 ліпеня 1924 г. быў 
створаны Горацкі раён, межы якога практычна без 
змяненняў захаваліся да нашых дзён. 
Падзеяй агульнарэспубліканскага значэння было 

стварэнне 5 жніўня 1925 г. Беларускай акадэміі сельскай 
гаспадаркі імя Кастрычніцкай рэвалюцыі на аснове 
аб’яднання Беларускага інстытута сельскай гаспадаркі (г. 
Мінск) і Горацкага сельскагаспадарчага інстытута. 
Урачыстасці, арганізаваныя з гэтай нагоды ў Горках 28 
лістапада 1925 г., наведалі народныя пісьменнікі Янка 
Купала і Якуб Колас. Ёсць дакладныя звесткі, што вялася 
кіназдымка, але, на жаль, знайсці фільм да гэтага часу не 
ўдалося.  

  У гэтым сама 1925 г. частка сябраў Беларускай секцыі 
студэнтаў далучылася да Навуковага таварыства па 
вывучэнні Беларусі. Вынікам ягонай дзейнасці сталі сем 
тамоў навуковых працаў, якія ўключалі разнастайны 
матэрыял па сельскай і лясной гаспадарцы, сабраны ў 
экспедыцыях і атрыманы ў выніку правядзення 
эксперыментаў.  

У варунках распачатай у 1920-х гг. беларусізацыі ў 
акадэміі з’явілася кафедра беларускай мовы, літаратуры і 
гісторыі (пазней – кафедра беларусазнаўства). З 1 лютага 
1926 г. яе ўзначаліў класік айчыннай літаратуры Максім 
Гарэцкі (знішчаны ў 1930-я гг.). Выкладчыкі гэтай 

 24



кафедры рэдагавалі адноўленыя “Запіскі Беларускай 
дзяржаўнай акадэміі сельскай гаспадаркі” (гэтае выданне і 
цяпер лічыцца гістарычным помнікам беларусізацыі 
аграрнай эканамічнай навукі), дапамагалі створанаму пры 
кафедры хору, гуртку беларускай культуры, бібліятэцы. У 
1927 г. амаль 60% прафесараў і дацэнтаў і 90% асістэнтаў 
вялі заняткі на беларускай мове. Планавалася ўвесці 
дзяржаўныя экзамены па беларускай мове і літаратуры. 

 Да канца 1920-х гг. значна ажывілася гаспадарчая 
дзейнасць на тэрыторыі раёна. Дзейнічалі электрастанцыя 
ў Горках, тарфяны завод “Чапялінка”, цагельныя і 
лесапільныя заводы, разнастайныя арцелі і падраздзяленні 
спажыўкааперацыі. Усяго на пачатку 1931 г. у раёне 
налічвалася 54 прамысловыя прадпрыемствы з агульнай 
колькасцю 748 рабочых. Станоўчыя зрухі ў значнай 
ступені былі вынікам ажыццяўлення новай эканамічнай 
палітыкі, а таксама распачатай беларусізацыі, аднак яны 
працягваліся нядоўга.  

  Напрыканцы 1920-х гг. у краіне пачалася фарсіраваная 
індустрыялізацыя і прымусовая калектывізацыя. Метады, 
якія прымяняліся, выклікалі ў значнай часткі насельніцтва 
недавер да бальшавікоў. Незадаволенне расло, і тады ўлада 
запусціла механізм рэпрэсіяў.  

Як справядліва адзначаюць навукоўцы, “герой 
рэвалюцыі і яе вораг, стары бальшавік і беспартыйны, 
калгасны селянін і народны камісар, рабочы і інтэлігент – 
ніхто не мог адчуваць сябе ў бяспецы, ніхто не быў 
застрахаваны ад начнога арышту”. Раз за разам 
інспіраваліся кампаніі па барацьбе з  “ворагамі народа”. Іх 
знаходзілі сярод сялянаў горацкіх вёсак і ў дзяржаўных 
структурах, на прадпрыемствах і ў навучальных установах. 
Ахвярамі рэпрэсіяў, па няпоўных звестках, сталіся болей за 
940 нашых землякоў (улічаны толькі тыя, хто яшчэ ў 

савецкія часы, пераважна пасля выкрыцця культу асобы 
Сталіна, быў афіцыйна рэабілітаваны.– Гл.: Памяць. 
Гісторыка-дакументальная хроніка Горацкага раёна. Мн., 
1996. С. 167–197). Цяжкі ўдар быў нанесены Беларускай 
сельскагаспадарчай акадэміі: 17 прафесараў і дацэнтаў 
былі знішчаны, многія студэнты былі выключаны альбо 
былі вымушаны самі пакінуць навучанне. 

  Цяжкія выпрабаванні выпалі на долю беларускага 
народа ў гады Другой сусветнай вайны. Не па сваёй волі 
беларусы былі ўцягнутыя ў яе ўжо ў верасні 1939 г., а з 22 
чэрвеня 1941 г. БССР у ліку першых трапіла пад 
масіраваныя ўдары войскаў гітлераўскай Германіі. Многія 
жыхары Горацкага раёну былі прызванымі ў Чырвоную 
Армію, дзесяткі студэнтаў і выкладчыкаў пайшлі 
добраахвотнікамі. Фронт хутка наблізіўся да Горак і ўжо 
12 ліпеня 1941 г. горад быў заняты нямецка-фашысцкімі 
войскамі.  

  Германскія заваёўнікі на практыцы ажыццяўлялі ідэі 
гітлераўскага нацыянал-сацыялізму. Яны стварылі 
камендатуру, размясцілі лагер ваеннапалонных, а ў 
першым корпусе акадэміі асела гестапа (дзяржаўная 
тайная паліцыя). Аўдыторыя №81 была ператворана ў 
камеру смяротнікаў. Менавіта тут правялі свае апошнія 
гадзіны жыцця многія з горацкіх патрыётаў-
падпольшчыкаў.  

  Нягледзячы на смяротную рызыку, многія жыхары 
Горацкага раёна аказвалі супраціў нацысцкім 
акупацыйным уладам. Як і па ўсёй Беларусі, актыўна 
дзейнічалі партызанскія атрады і групы. Падпольныя 
групоўкі ратавалі людзей ад вывазу ў Нямеччыну, 
распаўсюджвалі ўлёткі, спрыялі развіццю партызанскага 
руху. На тэрыторыі раёна дзейнічалі 5 партызанскіх 
брыгадаў і 3 асобныя атрады агульнай колькасцю звыш за 

3,7 тыс. партызанаў, шматлікія падпольныя групы, Горацкі 
падпольны райком КП(б)Б і Горацкі падпольны райком 
ЛКСМБ.  

  Фашысты жорстка каралі любую праяву процідзеяння 
захопнікам. Цяжкі ўдар патрыётам быў нанесены ў ліпені 
1942 г., калі гітлераўцы арыштавалі 75 удзельнікаў 
супраціўлення. Расправа над героямі была публічнай: 
многія былі расстраляны, а 12 змагароў – С.Дзенісенка, 
А.Магазіншчыкаў, І.Марчанка, В.Махлаёва, П.Яцун і 
іншыя – загінулі ад рук гітлераўцаў праз павешанне на 
старых ліпах у скверы інстытута.  

На ўскрайку акадэмічнага гарадка (тады гэта быў сад 
вучгаса) знайшлі свой вечны спакой  знішчаныя 
фашыстамі за гады акупацыі ваеннапалонныя Чырвонай 
Арміі, мірныя грамадзяне і нават дзеці аршанскага 
дзіцячага дома. Дакладная колькасць пахаваных невядомая 
да нашых дзён: лік ідзе на тысячы. Пасля вайны каля 
брацкіх магілаў была ўстаноўлена скульптура, якая 
сімвалізуе смутак жанчыны-маці па ўсіх тых, у каго 
фашысты забралі жыццё. У 1974 г. на месцы масавых 
пахаванняў быў адкрыты велічны мемарыяльны комплекс 
(аўтар праекта – тады асістэнт, а цяпер прафесар кафедры 
землеўпарадкавання В.Ф.Калмыкоў).  

  На расавай глебе жорсткаму пераследу нацыстаў 
падвяргалася габрэйскае насельніцтва. Спачатку фашысты 
сабралі габрэяў у спецыяльна створанае гета ў межах 
вуліцаў Мсціслаўскай (цяпер Савецкая) і часткі 
Інтэрнацыянальнай, а потым, у кастрычніку 1941 г., каля 
вёскі Задарожжа правялі акцыю па іх знішчэнні. Было 
расстраляна болей за дзве тысячы чалавек.  

  Многія жыхары горада і раёна праявілі ў гады вайны 
характэрную для беларусаў спагадлівасць да чужой бяды і 
чалавечнасць. Яны аказвалі пасільную дапамогу 

ваеннапалонным, хавалі ў сваіх сем’ях дзяцей і дарослых 
габрэяў, выратоўвалі іх ад знішчэння, хаця выдатна ведалі, 
што за гэта ім самім пагражае смерць. 

  Амаль тры гады цягнулася акупацыя. На тэрыторыю 
раёна войскі Чырвонай Арміі ўступілі ўжо восенню 1943 г. 
У наступальных баях каля вёскі Леніна 12 кастрычніка 
1943 г. прыняла ўдзел Першая польская дывізія імя 
Тадэвуша Касцюшкі. Аднак прарваць фронт не ўдалося і 
яшчэ больш за дзевяць месяцаў Горкі і большая частка 
раёна знаходзіліся пад фашысцкай няволяй. Толькі 26 
чэрвеня 1944 г. воіны 70-й стралковай дывізіі пад 
камандаваннем М.М.Калеснікава вызвалілі Горацкі раён. 
За гераізм, праяўлены ў баях на Горацкай зямлі, званне 
Героя Савецкага Саюза атрымалі Васіль Барсукоў, Рыгор 
Лахін, Зміцер Юркоў.   

  За мужнасць і гераізм у перыяд Вялікай Айчыннай 
ордэнамі і медалямі СССР былі ўзнагароджаны многія 
ўраджэнцы Горацкага раёна. Рыгор Дольнікаў, Фёдар 
Угначоў і Мікалай Шындзікаў – сталі Героямі Савецкага 
Саюза, а Іван Якубоўскі быў уганараваны гэтым званнем 
двойчы. Дарэчы, Р.Дольнікаў стаў адным з правобразаў 
знакамітага Андрэя Сакалова – героя апавядання 
М.Шолахава “Лёс чалавека” і аднайменнага фільма. 
Пісьменнік асабіста размаўляў з ім і выкарыстаў у сваім 
творы рэальныя эпізоды з біяграфіі нашага земляка. 

  Вызваленыя ад акупантаў Горкі і раён панеслі вялікія 
чалавечыя і матэрыяльныя страты. Кожная вёска не 
далічылася многіх сваіх жыхароў. Ад фашысцкага тэрору 
загінула звыш за 930 удзельнікаў супраціўлення, членаў 
іхных сем’яў, жыхароў партызанскіх зонаў. За гады 
акупацыі цалкам было знішчана 65 населеных пунктаў, 
якія былі адбудаваны толькі пасля вайны. Разбуранымі 
былі ўсе прамысловыя прадпрыемствы, культурна-

бытавыя і адміністрацыйныя будынкі і ўстановы. Карпусы, 
лабараторыі і жыллёвыя пабудовы сельскагаспадарчага 
інстытута ператварыліся ў разваліны. Разбурэнні былі 
такімі вялікімі, што толькі 1 снежня 1945 г. пачаліся 
заняткі ў Беларускім сельскагаспадарчым інстытуце, які 
праз тры гады зноў быў пераўтвораны ў акадэмію.  

  З вялікім напружаннем працаўнікі Горацкага краю, 
праяўляючы патрыятызм і працоўны гераізм, самаахвярна 
пераадольвалі наступствы вайны. У цяжкіх умовах 
адраджалася эканоміка раёна, развівалася сацыяльна-
культурная сфера. У саміх Горках аднавілася праца 
хлебапякарні, быў пушчаны ў эксплуатацыю лесапільны 
завод, з’явіліся новыя вуліцы і будынкі. Напрыканцы    
1950-х гг. у раёне працавала 40 бібліятэк, 6 стацыянарных і 
10 перасоўных кінаўстановак.  

  Вялікія змяненні адбыліся ў 1960-х – 1980-х гг. У 
Горках былі пабудаваны дом быту, дом сувязі, гатэль, 
аптэка, кінатэатр, сярэдняя школа №5, пераўтвораная 
потым у гімназію, універмаг, новыя навучальныя карпусы і 
інтэрнаты акадэміі, новы мост праз раку Капылку. Вялося 
добраўпарадкаванне вуліц і плошчаў горада, змяняўся 
воблік вёсак. Некаторыя гаспадаркі і прамысловыя 
прадпрыемствы дасягнулі значных вынікаў у сацыяльна-
эканамічным развіцці. Многія працаўнікі былі адзначаны 
дзяржаўнымі ўзнагародамі, а восем чалавек – Аляксандра 
Анюхоўская, Пётр Афіцэраў, Аляксандра Балабава, Рыгор 
Бельскі, Якаў Галухін, Ганна Каліва, Міхаіл Клімаў і Іван 
Мельнік – сталі кавалерамі зоркі Героя Сацыялістычнай 
Працы.  

  Разам з тым, з другой паловы 1970-х гг. усё больш 
выразна сталі праяўляцца заганы адміністрацыйна-
каманднай сістэмы і савецкай (бальшавіцкай) мадэлі 
дзяржаўнага сацыялізму. Камітэты Камуністычнай партыі 

манапалізавалі ўладу ў краіне і знаходзіліся па-за 
кантролем грамадства. Шараговыя  жыхары былі фактычна 
адхілены ад рэальнага ўплыву на ўладу. Выбары ў Саветы 
ўсіх узроўняў былі не больш як лісцікам, якім спрабавалі 
прыкрыць галізну ўсеўладдзя партыйна-савецкай 
бюракратыі. Жыхары старэйшага ўзросту памятаюць, калі 
незалежна ад іх волі і жадання зверху прызначалі “іхнага” 
дэпутата, якога да гэтага з ліку “надзейных” для праўнай 
партыі асобаў старанна падбіралі партыйныя камітэты. 
Грамадзянам заставалася толькі падняць рукі на сходах і 
апусціць бюлетэні з адзіным кандыдатам у скрынкі для 
галасавання. Імітацыя выбараў дазваляла партыйна-
савецкай наменклатуры надзейна ўтрымліваць у сваіх 
руках усе рычагі ўлады і пры гэтым захоўваць шыльду 
дэмакратызму.  

Пры гэтым нельга не адзначыць, што ў Саветы ўсіх 
узроўняў траплялі часам сапраўды сумленныя і працавітыя 
людзі – калгаснікі, рабочыя, кіраўнікі і спецыялісты, 
прадстаўнікі інтэлігенцыі. Аднак іх дэпутацкая дзейнасць 
вызначалася рашэннямі і ўказаннямі партыйных камітэтаў. 
Усе першыя асобы парткамаў адначасова былі дэпутатамі 
Саветаў і такім чынам спалучалі партыйную і савецкую 
ўладу, а астатнія часта выступалі ў ролі статыстаў.  

Такая практыка падаўляла грамадскую актыўнасць 
людзей, садзейнічала нарастанню ў грамадстве апатыі. 
Сярод людзей замацоўвалася псіхалогія бяссілля і 
пастаяннай залежнасці ад начальства па прынцыпе: “я 
чалавек маленькі”, “начальству больш бачна”, “не 
высоўвайся”, “ініцыятыва караецца”. 

Сітуацыя пачала змяняцца ў другой палове 80-х гадоў, 
якія ўвайшлі ў гісторыю як перыяд перабудовы. Трэба 
нагадаць, што перабудова была распачата як спроба выйсці 
з таго становішча, у якое краіна пачала відавочна спаўзаць  

у 70-я гады. Дастаткова старэйшым чытачам узгадаць, а 
маладым – распытаць у сваіх бацькоў пра шматлікія чэргі 
за прадуктамі харчавання (пакупка кавалка мяса або 
каўбасы – радасць!) і таварамі побыту. Праўда, пэўная 
колькасць асобаў, якая мела доступ да размеркавання 
дэфіцытных тавараў (іх імёны былі, як кажуць, на языках 
горацкіх жыхароў) і тады адчувалі сябе даволі камфортна, 
таму да сёння смуткую па “былых часах”. 

Тым не менш, пачатак зменаў у грамадстве большасць 
насельніцтва сустрэла станоўча. Але рэформы – як новы 
абутак: там трошкі цісне, тут – рэжа. Адпаведна і адносіны 
людзей да рэформаў былі і ёсць неаднолькавыя: адны 
глядзяць у перспектыву, думаюць пра будучыню сваёй 
краіны, сваіх дзяцей і ўнукаў, іншыя – заклапочаны толькі 
сённяшнім днём і за гэты дзень яны гатовы ахвяраваць 
будучыняй. Таму канец 80-х – пачатак 90-х гадоў мы 
можам ацэньваць па-рознаму. Але, здаецца, мала хто стане 
адмаўляць тое, што без зменаў, якія адбываліся ў азначаны 
перыяд, мы не дасягнулі б таго, што маем сёння. 

  Трагічнай старонкай гісторыі гэтага перыяду стала для 
ўсіх жыхароў Беларусі аварыя на Чарнобыльскай атамнай 
электрастанцыі 26 красавіка 1986 г. Яна закранула і 
Горацкі раён. У выніку выбуху, а таксама пасля асаджэння 
спецсродкамі радыеактыўных аблокаў, якія рухаліся ў 
напрамку Масквы, было зафіксавана павышэнне 
радыяцыйнага фону ў раёне. Болей за 100 жыхароў раёна 
прынялі ўдзел у ліквідацыі наступстваў аварыі. Практычна 
ўсе яны пацярпелі ад радыяцыі, некаторыя сталі інвалідамі,  
заўчасна памерлі. Наступствы аварыі і вынікі паводзінаў 
тагачаснага вышэйшага палітычнага кіраўніцтва рэспублікі 
яшчэ доўга будуць адчуваць на сабе многія жыхары ўсёй 
краіны.  

     Пагаршэнне эканамічнага становішча, узнікненне 
татальнага дэфіцыту, адсутнасць на практыцы 
дэмакратычных свабодаў, грубыя парушэнні 
нацыянальных правоў, вайна ў Афганістане, у якой 
невядома за што загінула і шэсць юнакоў з Горацкага 
раёна, а таксама іншыя хібы тагачаснага жыцця, сталіся 
прычынамі крызісу савецкай сістэмы, які ўрэшце рэшт 
прывёў да ліквідацыі манаполіі КПСС на ўладу.  
     Трывожным званком загучалі для партыйна-савецкай 
бюракратыі альтэрнатыўныя выбары ў Саветы ўсіх 
узроўняў. Невыпадкова некаторыя кіраўнікі палічылі за 
лепшае балатавацца ў дэпутаты не па месцы пражывання, 
дзе іх добра ведалі, а далей ад Горак. 

Хаця старая наменклатура захоўвала ўладу (у значнай 
меры яе прадстаўнікі захоўваюць яе і зараз), яна была 
вымушана дапусціць узнікненне няўрадавых арганізацыяў, 
сама стала актыўна выкарыстоўваць перабудовачную 
тэрміналогію, накшталт, “дэмакратыя”, “рэформы”, 
“альтэрнатыўныя выбары”, “плюралізм” і гэтак далей. У 
Горках быў створаны  гарадскі клуб выбаршчыкаў, вакол 
якога гуртаваліся прыхільнікі дэмакратычнага кірунку 
(старшыня Я.Мажугін), сталі фармавацца зачаткі 
шматпартыйнасці.   

Такім чынам, перабудова другой паловы 1980-х гг., 
прыняцце ў ліпені 1990 г. Дэкларацыі аб дзяржаўным 
суверэнітэце БССР і асабліва абвяшчэнне ў верасні 1991 г. 
незалежнасці Рэспублікі Беларусь стварылі спрыяльныя 
ўмовы для зменаў у грамадска-палітычным, эканамічным і 
культурным жыцці раёна.  

  З’явіліся розныя формы гаспадарання (прыватны 
сектар), пачалі стварацца няўрадавыя грамадскія 
арганізацыі і структуры розных палітычных партыяў, 
выбары ў Саветы ўсіх узроўняў сталі праводзіцца на 

альтэрнатыўнай аснове. Выключна вялікае значэнне мела 
абвяшчэнне дзяржаўнасці беларускай мовы. Яна стала 
вяртацца ў навучальныя і дзяржаўныя ўстановы, у 
паўсядзённы побыт. З’явіліся магчымасці для праяўлення 
прыватнай гаспадарчай ініцыятывы, паступова быў 
пераадолены дэфіцыт тавараў. Пры гэтым не абышлося без 
аб’ектыўных цяжкасцяў пераходнага перыяду, якія 
прыйшліся пераважна на першую палову 1990-х гг.   

  За апошняе дзесяцігоддзе ў рэспубліцы адбылася пэўная 
стабілізацыя эканамічнага становішча. Станоўчыя вынікі 
адчулі і жыхары Горацкага раёна, які і сёння выглядае 
даволі годна. Аднак на некаторых напрамках сацыяльна-
эканамічнага развіцця сталі праяўляцца сімптомы застою, 
тармажэння эканамічных рэформаў, вяртання састарэлых 
метадаў кіравання.  

   Болей за тое, некалі паспяховыя і значныя для горада 
прадпрыемствы прыйшлі ў заняпад. Спыніў сваю 
дзейнасць Горацкі завод напояў, а гэта каля 90 працоўных 
месцаў. У крызісным стане знаходзіцца Горацкі 
машынабудаўнічы завод, на якім у лепшыя часы працавала 
каля 2 тысячаў чалавек, а цяпер толькі каля 200. Прычыны 
вядомыя: састарэлая матэрыяльная база, страта старых 
рынкаў збыту, няздольнасць знайсці сваю нішу ў сучасных 
варунках. Пэўную долю адказнасці за гэта нясуць кіраўнікі 
раёна.  

   Трывожныя тэндэнцыі нарастаюць у грамадска-
палітычным і нацыянальна-культурным жыцці. У раёне, як 
і ва ўсёй нашай краіне, так і не створаны органы 
сапраўднага мясцовага самакіравання, бо ўся ўлада 
сканцантравана ў старшыняў райвыканкамаў, якія не 
выбіраюцца, а прызначаюцца зверху.  

   Улада распрацавала і адшліфавала такі механізм 
выбарчага працэсу, які забяспечвае патрэбныя ёй вынікі. 

Адбываецца жорсткая фільтрацыя складу выбарчых 
камісіяў, каб не дапусціць туды прадстаўнікоў апазіцыі і 
ўвогуле людзей, якімі ўлада не здолее маніпуляваць. 
Аналагічны падыход назіраецца і пры рэгістрацыі 
кандыдатаў у дэпутаты. Маральны і адміністрацыйны ціск 
сталі адчуваць удзельнікі ініцыятыўных груп па зборы 
подпісаў за вылучэнне кандыдатамі ў дэпутаты асобаў, 
якія не з’яўляюцца стаўленнікамі ўлады, а таксама 
незалежныя назіральнікі за ходам галасавання падчас 
выбараў.  

Стала шырока прымяняцца практыка адмістрацыйна 
арганізаванага датэрміновага галасавання, калі рознымі 
сродкамі адказныя асобы штурхаюць выбарцаў на 
галасаванне задоўга да афіцыйна прызначанай даты 
выбараў. Мы вярнуліся да таго, што вынікі выбараў і 
рэферэндумаў зноў сталі прадказальнымі. Між тым даўно 
даказана, што ўлада, якая не выбіраецца самімі жыхарамі 
пэўнай мясцовасці, ніколі не бывае сапраўды адказнай 
перад народам.  
 Цяперашняя рэчаіснасць Горацкага краю з’ўляецца 
неад’емнай часткай гісторыі незалежнай Рэспублікі 
Беларусь. Разам з усёй нашай краінай жыхары Горацкага 
раёна падзяляюць поспехі і страты апошніх гадоў. У нас 
ёсць падставы ганарыцца пэўнымі дасягненнямі мінулага, 
але сёння пішуцца новыя старонкі нашай гісторыі. Што мы 
пакінем на гэтых старонках – залежыць ад усіх нас.  

2. Сацыяльна-эканамічнае развіццё    
Горацкага раёна:  

   стан і асноўныя тэндэнцыі 
 Ілля Заранок  
 Андрэй Юркоў 
 Мікалай Юркоў 

 
  2.1. Кароткая даведка 
 
Горацкі раён знаходзіцца на паўночным усходзе 

Магілёўскай вобласці. На поўначы ён мяжуе з 
Дубровенскім і Аршанскім раёнамі Віцебскай вобласці, на 
захадзе – са Шклоўскім, на поўдні – з Дрыбінскім і 
Мсціслаўскім раёнамі Магілёўскай вобласці, на ўсходзе – з 
Красненскім і Манастыршчынскім раёнамі Смаленскай 
вобласці Расійскай Федэрацыі. Цэнтр раёна, г.Горкі, 
размешчаны ў 86 км ад Магілёва і ў 285 км ад Мінска. 
 Агульная плошча раёна – 1284 км2, у тым ліку Горкі – 
22 км2. Колькасць насельніцтва – 52,6 тыс. чал. (на 1 
студзеня 2004 г.), у тым ліку ў Горках – 33,9 тыс. чал., у 
сельскай мясцовасці – 18,7 тыс. чал. У межах раёна 
размешчаны г. Горкі, 11 сельскіх саветаў і 172 сельскія 
населеныя пункты. 

  На тэрыторыі раёна дзейнічае Беларуская дзяржаўная 
сельскагаспадарчая акадэмія і педагагічная вучэльня, 12 
сярэдніх, 6 базавых і 10 пачатковых школаў, 2 музычныя 
школы, 16 дашкольных установаў, 25 клубаў, 27 бібліятэк, 
6 бальніц, 21 фельдшарска-акушэрскі пункт. 

  Прамысловасць раёна прэзентаваная вытворцамі 
прадуктаў харчавання, будаўнічых матэрыялаў, 
прадпрыемствамі лёгкай прамысловасці. Асноўныя галіны 

сельскай гаспадаркі: мясамалочная жывёлагадоўля, 
ільнаводства. Вырошчваюцца зерневыя, кармавыя 
культуры, бульба.  

Помнікі архітэктуры: частка касцёлу пачатку 19 ст. і 
сядзібы канца 19 ст. ў вёсцы Расна. Мемарыяльны 
комплекс і музей савецка-польскай баявой садружнасці ў 
вёсцы Леніна. 

Па Горацкім раёне праходзяць чыгуначная дарога 
Орша-Крычаў, аўтадарогі злучаюць Горкі з Оршай, 
Магілёвам, Мсціславам. На тэрыторыі раёна працякаюць 
рэкі Проня, з прытокамі Парасіца, Быстрая, Вярбоўка, 
Галыша; Бася, з прытокамі Поўна і Галубіна; Рамяствянка, 
Лебедзеўка, Дняпрэц, Мярэя. 

Карысныя выкапні: торф, пяскі, гліны. 

2.2. Насельніцтва 
 
Важным складнікам эканамічнага патэнцыялу рэгіёна 

з’яўляецца працоўны патэнцыял, які ўяўляе сабою 
сукупную рабочую сілу або сукупную грамадскую 
здольнасць насельніцтва да працы. У гэтым раздзеле мы 
разгледзім дэмаграфічныя працэсы ў Горацкім раёне, якія 
вызначаюць у многім развіццё мясцовага працоўнага 
патэнцыялу. Мы засяродзімся на такіх параметрах, як 
структура і колькасць насельніцтва, паказальнікі 
нараджальнасці і смяротнасці, прыток жыхароў 
(іміграцыя). Акрамя гэтага намі ўлічваецца факт таго, што 
міграцыйныя працэсы могуць быць абумоўленыя чыннікам 
прывабнасці той ці іншай тэрыторыі для засялення. На 
гэтых асноўных момантах і будзе будавацца далейшы 
аналіз. 

Малюнак 2.1. Удзельная вага гарадскіх і сельскіх 

жыхароў у агульнай колькасці насельніцтва раёну 

Як бачна з малюнку 2.1., Горацкі раён з’яўляецца слаба 
ўрбанізаваным: толькі крыху болей за 64% яго жыхароў 
пражываюць у гарадскіх пасяленнях і 35% – у вясковых. 
Неабходна адзначыць, што гэты паказальнік меў 
тэндэнцыю да павелічэння аж з 1995 г., калі гараджане ў 
раёне складалі 59,1% усяго насельніцтва. 

Малюнак 2.2. Дынаміка колькасці насельніцтва ў 

раёне 
 
За перыяд 1995–2004 гг. агульная колькасць 

насельніцтва ў Горацкім раёне няспынна змяншалася (мал. 
2.2.). Бачна, што за дзесяцігоддзе яна скарацілася амаль на 
4 тыс. чалавек і склала 52,6 тыс.  

Трэба адзначыць, што працэс дэпапуляцыі насельніцтва 
Беларусі ў цэлым пачаўся ў 1993 г., калі ўпершыню за 
пасляваенныя гады смяротнасць перавысіла 
нараджальнасць. Найбольш яскрава праяўляецца гэтая 
тэндэнцыя ў Віцебскай і Магілёўскай абласцях. У нашай 
вобласці сярэднегадавыя тэмпы змяншэння насельніцтва 

 38



складаюць 0,75%. Натуральна, Горацкі раён не стаў 
выняткам на фоне агульнанацыянальных тэндэнцыяў. 

Высвятленне глыбінных прычынаў змяншэння 
колькасці насельніцтва ў раёне павінна стаць асновай для 
пераадолення гэтай адмоўнай тэндэнцыі. Знешняе 
праяўленне праблемы дазваляе ўбачыць табліца 2.1. 

 
                                                                          Табліца 2.1. 
Нараджальнасць, смяротнасць і натуральны прырост 

насельніцтва 
 

Усяго чалавек 

Гады Нарадзілася Памерла 
Натуральны 
прырост (+), 

спад (-) 
1995 465 690 -225 
2000 418 771 -353 
2001 411 736 -325 
2002 423 778 -355 
2003 398 788 -390 
2004 387 686 -299 
2005 401 727 -326 
 
Паводле табліцы 2.1. у Горацкім раёне за 7 улічаных 

гадоў адбываўся натуральны спад колькасці насельніцтва 
за кошт перавагі смяротнасці над нараджальнасцю. 
Найбольшы разрыў паміж народжанымі і памерлымі на 
тэрыторыі раёна адзначаны ў 2003 годзе. Нічога новага не 
дадаў у адмоўную тэндэнцыю і 2005 год, калі смяротнасць 
павялічылася ў параўнанні з 2004 г. на 6,3%.  

Дадаткова можна прывесці звесткі мясцовых 
статыстычных органаў: з агульнай колькасці памерлых у 
2005 г. 22,1% – асобы працаздольнага ўзросту, з якіх 42,9% 

загінулі ў выніку няшчасных выпадкаў, атручэнняў і 
траўмаў. У сувязі з гэтым, безумоўна, застаецца 
неабходнасць ўдасканалення аховы працы, павышэння 
адказнасці адпаведных службаў на прадпрыемствах і ва 
ўстановах.  

Аднак самым галоўным і самым складаным з’яўляецца 
стварэнне ўмоваў для прыросту колькасці народжаных і 
ўмацавання сем’яў. Дэмаграфічная праблема характэрна 
для ўсё Беларусі. А гэта сведчыць пра яе глыбокія 
сацыяльныя карані. Найперш пра тое, што жыццё ў нашай 
краіне далёкае ад тых ідэальных карцінак, якія часта 
спрабуюць маляваць пэўныя асобы. Сацыялагічныя 
апытанні паказваюць няўпэўненасць значнай часткі 
жыхароў у заўтрашнім дні, трывогу за здароўе і нават 
нежаданне мець дзяцей у сувязі з наступствамі Чарнобыля, 
слабай дзяржаўнай падтрымкай маладых сем’яў, 
астранамічным ростам у апошнія гады цэнаў на жыллё і 
іншае. Нарастаючы алкагалізм і наркаманія з’яўляюцца 
сведчаннем спробаў схавацца ад рэаліяў нашага сучаснага 
жыцця.  

  Важным чыннікам змены колькасці насельніцтва ў 
Горацкім раёне з’яўляецца міграцыя (табл. 2.2.). 

Звесткі табліцы паказваюць, што раён з’яўляецца 
даволі прывабным для засялення. З шасці прыведзеных у 
табліцы гадоў толькі ў двух Горацкі раён пакінула больш 
жыхароў, чым засталося тут жыць. Гэта акалічнасць у 
большасці выпадкаў, на нашу думку, звязана з дзейнасцю 
на тэрыторыі раёну Беларускай дзяржаўнай 
сельскагаспадарчай акадэміі. 

Новыя жыхары найбольш прыбывалі з гарадскіх 
пасяленняў, а найменш – з сельскай мясцовасці. Тая самая 
тэндэнцыя назіралася і з выбыццём насельніцтва.  

Табліца 2.2. 

Міграцыя насельніцтва па раёне 
 

Прыбыло Выбыла Міграцыйны 
прырост 

Га
ды

 

У
ся
го

 

З 
га
ра
дс
кі
х 

па
ся
ле
нн

я
ў З 
се
ль
ск
ай

 
м
яс
цо
ва
сц
і 

У
ся
го

 

У
 

га
ра
дс
кі
я 

па
ся
ле
нн

і
У

 
се
ль
ск
ую

 
м
яс
цо
ва
сц

У
ся
го

 

У
 

га
ра
дс
кі
я 

па
ся
ле
нн

і
У

 
се
ль
ск
ую

 
м
яс
цо
ва
сц

1995 2325 1715 610 1797 1123 674 528 592 -64 
2000 1860 1471 389 1656 1218 438 204 253 -49 

2001 1934 1412 522 1823 1303 520 111 109 2 

2002 1811 1334 477 1864 1390 474 -53 -56 3 
2003 1723 1336 387 1902 1383 519 -179 -179 -132 
2005 2043 - * - 1874 - - 169 - - 

*  звесткі за гэтыя гады адсутнічаюць 
 
Аналіз атрыманых звестак сведчыць, што Горацкі раён 

знаходзіцца ў рэчышчы агульнанацыянальных тэндэнцыяў, 
пераадоленне якіх у бліжэйшай будучыні выглядае 
праблематычным. З аднаго боку, мы назіраем павелічэнне 
колькасці жыхароў горада на фоне няспыннага змяншэння 
насельніцтва вёсак, а з другога – відавочна перавага 
смяротнасці над нараджальнасцю.  
Абедзве тэндэнцыі набылі ўстойлівы характар і маюць 

вынікам скарачэнне агульнай колькасці насельніцтва. Пры 
гэтым нават дадатныя паказальнікі міграцыі ў раён 
істотным чынам не ўплываюць на змест праблемы. 

2.3. Жыллёвыя ўмовы і будаўніцтва 
 
Жыллёва-камунальная гаспадарка (ЖКГ) звязная з 

задавальненнем штодзённых патрэбаў насельніцтва ў 
жыллёва-камунальных паслугах і з’яўляецца адным з 
важнейшых складнікаў рэгіянальнай інфраструктуры. 
Дзейнасць і ўзровень развіцця гэтай галіны ў значнай 
ступені характарызуе ўзровень развіцця рэгіёна, фармуе 
настрой людзей і вызначае іх адносіны да сацыяльна-
эканамічных пераўтварэнняў у краіне. 

Прыярытэтнасць развіцця ЖКГ вызначаецца тым, што 
аб’ёмы і якасць паслугаў гэтай сферы не могуць быць 
зменшанымі ніжэй за пэўны мінімальны ўзровень, бо праз 
гэта можа адбыцца разбурэнне прымальнага для жыцця 
асяроддзя. З іншага боку, ад развіцця ЖКГ залежыць 
функцыянаванне вытворчай сферы і ўсяго гаспадарчага 
комплексу тэрыторыі. 

Жыллёва-камунальная гаспадарка – складаны комплекс 
разнастайных прадпрыемстваў і службаў, як правіла, 
звязаных паміж сабою. У яе склад уваходзяць дзве галіны: 
жыллёвая і камунальная гаспадаркі. Жыллёвая гаспадарка 
аб’ядноўвае жыллёвае будаўніцтва і ўтрыманне жыллёвага 
фонду. У склад камунальнай гаспадаркі ўваходзяць: 
санітарна-тэхнічныя службы (водаправод, каналізацыя, 
служба ачысткі вады, прыборкі ў горадзе); энергетычная 
гаспадарка (газа- і электразабеспячэнне, цеплафікацыйныя 
службы); гаспадарка вонкавага добраўпарадкавання 
(дарожна-маставыя, зялёнага будаўніцтва, служба 
асвятлення); транспартная гаспадарка. 
Такім чынам у Горацкім раёне да прадпрыемстваў і 

арганізацыяў ЖКГ адносяцца: УКВП “Камунальнік”, ВА 
“Водаканал”, УКП “Цеплавая энергетыка” і інш. 

Каардынацыю і кіраванне гэтай галіной ажыццяўляе 
ўпраўленне ЖКГ пры райвыканкаме. 
Асаблівасцю ЖКГ, як аб’екта кіравання, з’яўляецца 

залежнасць яе прадпрыемстваў і галінаў ад значнай 
колькасці выпадковых чыннікаў: хістанняў попыту і 
прапановы, умоваў надвор’я і клімату, сезоннасці 
(спажыванне цеплавой энергіі, асвятленне вуліцаў), а 
таксама перыядычных хістанняў месячнага, тыднёвага і 
суткавага перыядаў (транспарт, водаправод, газавая 
гаспадарка). Прычым, у адрозненне ад прамысловых 
прадпрыемстваў, арганізацыі сферы ЖКГ не могуць 
назапашваць паслугі для выроўнівання хістанняў і пікавых 
нагрузак. Натуральна, гэта абумоўлівае асаблівасці ў 
тэхналогіі і арганізацыі кіравання. 
Разгледзім асноўныя тэндэнцыі гэтай галіны ў Горацкім 

раёне. 
Табліца 2.3. 

Жыллёвы фонд (на канец года, квадратных метраў 
агульнай плошчы) 

 
Агульная плошча 

жылых памяшканняў 
У тым ліку жылая 

плошча 

Гады 

 
Усяго 

У

іх

нн

ях
 

У
   

 с

ка

м
яс
цо
ва
сц
і 

 У
 

га
ра
дс
кі
х 

ях
 

У
 с

ка
й 

м
яс
цо
ва
сц

1995 1112853 571786 541067 748204 362472 385732 

2000 1118782 599718 519064 748697 381861 366836 
2001 1096057 614024 482033 767240 390151 340653 

2002 1095104 621053 474051 712517 394639 317878 
2003 1096896 624565 472331 712147 395834 316313 

Паводле звестак табліцы 2.3. за перыяд з 1995 па 2003 г. 
агульная плошча жылых памяшканняў у раёне зменшылася 
на 15 957 кв.м. Гэта адбылося за кошт скарачэння плошчы 
жылых памяшканняў у сельскай мясцовасці на 68 736 кв.м. 
і менш інтэнсіўнага павелічэння плошчы жылых 
памяшканняў у горадзе на 52 779 кв.м. 

Табліца 2.4. 
Сярэдняя забяспечанасць насельніцтва жытлом 

(на канец года, квадратных метраў агульнай плошчы на 
аднаго жыхара) 

 
У тым ліку Гады Усяго 

У гарадскіх 
пасяленнях 

У сельскай 
мясцовасці 

995 20,1 17,3 23,7 
2000 20,8 17,7 26,0 
2001 20,4 18,1 24,5 
2002 20,6 18,3 24,7 
2003 20,8 18,4 25,3 

 
Яшчэ адна негатыўная тэндэнцыя праглядаецца ва 

ўшчыльненні гарадскіх пасяленняў. Гэтак, у разгледжаны 
перыяд сярэдняя забяспечанасць насельніцтва жыллём у 
вясковай частцы раёна на 2003 г. павялічылася да 25,3 
кв.м, што на 1,6 кв.м больш, чым у 1995 г., а ў гарадскіх – 
да 18,4, ці на 1,1 кв.м. Пры гэтым, як было паказана 
вышэй, насельніцтва гарадскіх пасяленняў павялічвалася, а 
сельскіх памяншалася. 

Таксама паводле атрыманых намі звестак у раёне расце 
колькасць дамоў на сяле, у якіх ніхто не пражывае. Па 
стане на канец 2005 г. ў вёсках раёна налічвалася 7475 
домаўладанняў, з якіх пуставала 677 або амаль кожны 
дзесяты дом. 

Табліца 2.5. 
Колькасць жылых дамоў і іх плошча  

на 1 студзеня 2004 г. 
 

Плошча, кв. м.  
К
ол
ьк
ас
ць

 
ж
ы
лы

х 
да
м

Ж

у 

 Усяго 10446 36 1096896 95977 712147 49181 

У тым ліку: 
У гарадскіх 
пасяленнях 3538 25 624565 85674 395834 43343 

У сельскай 
мясцовасці 6908 11 472331 10303 316313 5838 

 
  Адмоўным фактам з’яўляецца і тое, што пэўнай частцы 

насельнікаў раёна даводзіцца жыць у інтэрнатах, вага якіх 
у агульнай жылой плошчы складае каля 7% (у гарадской 
частцы раёна гэтая вага сягае 11%). На тэрыторыі 
Горацкага раёна знаходзіцца 36 інтэрнатаў, кожны трэці з 
якіх – у сельскай мясцовасці. Нам невядомая колькасць 
тых, каму даводзіцца туліцца ў інтэрнатах, але фактам 
з’яўляецца тое, што шчыльнасць засялення інтэрнатаў 
вышэйшая за шчыльнасць засялення кватэраў і дамоў, а 
санітарны стан інтэрнатаў часта не адпавядае 
элементарным нормам. 

Вынікам павінна стаць, з аднаго боку, змяншэнне 
колькасці тых, каму даводзіцца жыць у інтэрнатах (рост 
аб’ёмаў жыллёвага будаўніцтва, прадстаўленне часовага 
месца пражывання ў незанятых домаўладаннях на сяле для 

асобаў, якія жывуць у вясковых інтэрнатах), а з другога – 
паляпшэнне умоваў пражывання ў інтэрнатах 
(ажыццяўленне капітальнага і бягучага рамонту, 
мадэрнізацыя сістэмаў забеспячэння вадой, ацяпленнем, 
святлом) для той часткі насельніцтва, якая з матэрыяльных 
ці іншых прычынаў не мае магчымасці набыць ці 
пабудаваць асобнае жытло. 

Акрамя наяўнасці і памераў агульнай плошчы жылля, 
важным паказальнікам з’яўляецца ўзровень яго 
добраўпарадкаванасці. Сучасны спажывец паслугаў ЖКГ 
праяўляе ўсё большую патрабавальнасць да забеспячэння 
камунальнымі выгодамі як у горадзе, гэтак і на сяле. 

 
Табліца 2.6. 

Узровень добраўпарадкаванасці жыллёвага фонду 
 на 1 студзеня 2004 г. (адсоткаў) 

 
    Удзельная вага агульнай плошчы, 
абсталяванай 

 

В

Усяго 48,6 46,8 57,3 39,0 83,8 35,8 
   У тым ліку: 
Угарадскіх 
пасяленнях 66,3 65,9 86,7 62,5 84,0 59,0 

У сельскай 
мясцовасці 25,2 21,6 18,6 8,0 83,4 5,2 

 
Узровень добраўпарадкаванасці жыллёвага фонду 

патрабуе зменаў (гл. табл. 2.6.). Гэтак, меней за палову 

агульнай жыллёвай плошчы Горацкага раёна забяспечана 
водаправодам (у сельскай мясцовасці – толькі чвэрць), 
каналізацыяй (у сельскай мясцовасці – толькі кожны пяты 
дом), ваннымі (у сельскай мясцовасці – толькі 8% ад 
агульнай плошчы), гарачым водазабеспячэннем (у 
сельскай мясцовасці – толькі 5,2%). На сёння толькі па 
ўзроўні газіфікацыі Горацкі раён дасягнуў паважнай лічбы 
ў 83,8%. 

Трэба зазначыць, што адзначаныя праблемы датычныя 
не толькі сельскай мясцовасці. У самім горадзе сітуацыя 
выглядае таксама далёкай ад патрабаванняў часу. Гэтак, 
водаправодам у гарадскіх пасяленнях раёна забяспечана 
толькі 66,3% агульнага жыллёвага фонду, а гарачым 
водазабеспячэннем – 59%. Пры гэтым гарачая вада даецца 
толькі па выходных і святочных днях. 

Праблема ўтрымання жыллёвага фонду і фінансавання 
развіцця ЖКГ, як сведчаць публікацыі, з’яўляецца 
надзённай для нашай краіны ў цэлым. Асноўнай прычынай 
гэткага перадкрызіснага стану ў з’яўляецца той факт, што 
сума плацяжоў за жыллёва-камунальныя паслугі, сродкі 
мясцовых бюджэтаў, з улікам даходаў ад здачы ў арэнду 
нежылых памяшканняў, даходаў ад іншых спажыўцоў 
камунальных паслугаў, недастатковая для забеспячэння 
простага ўзнаўлення ў галіне. 

Сітуацыя патрабуе зменаў прававых і эканамічных 
асноваў для ўвядзення недзяржаўных формаў кіравання 
жыллёвым фондам і раздзяржаўлення камунальных 
прадпрыемстваў. Без гэтага сучаснае функцыянаванне 
рынку камунальных паслугаў немагчымае. 

  Старэнне жыллёвага фонду, выгадная палітыка 
крэдытавання новага будаўніцтва, а таксама іншыя 
прычыны прывялі да сапраўднага жыллёвага “буму” ў 
Горацкім раёне (гл. табл. 2.7.). 

Табліца 2.7. 
Увядзенне ў дзеянне жылых дамоў і колькасць 

пабудаваных кватэраў 

1995 11228 9956 1272 - - - 
2000 9076 6375 2701 80 54 26 
2001 16043 12459 3584 169 135 34 
2002 9412 5934 3478 75 40 35 
2003 8760 6813 1947 79 59 20 
2004 14338 10261 4077 *- - - 
2005 11485 7616 3869 - - - 
 
* звесткі за гэтыя гады адсутнічаюць 
 
Аб’ёмы пабудаванага і ўведзенага ў эксплуатацыю 

жылля ў 2004 г. былі найбольшымі ў параўнанні нават з 
2001 г., на які прыпаў сапраўдны пік будаўніцтва. У 2004 г. 
таксама было пабудавана найбольш кватэраў у сельскіх 
пасяленнях, чым за ўсе сем прыведзеных у табліцы гадоў. 

Цікавым уяўляецца і структура ўведзенага жылля ў 
разрэзе будаўнікоў. Гэтак, атрыманыя намі звесткі 
сведчаць, што за 1995–2005 гг. найбольш будавалі 
індывідуальныя забудоўшчыкі. Аб’ёмы ж будаўніцтва 
жыллёва-будаўнічымі кааператывамі і дзяржаўнымі 
арганізацыямі істотна змяншаліся. Гэтак, у 2003 г. 
дзяржаўныя арганізацыі пабудавалі ў 37 разоў меншую 

плошчу, чым у 1995 г. У жыллёва-будаўнічых 
кааператываў гэты паказальнік з пачатку перыяду 
скараціўся амаль удвая. Натуральна, што гэтая сітуацыя 
стала вынікам змяншэння асігнаванняў з цэнтральнага 
бюджэту на мэты будаўніцтва і скарачэння аб’ёмаў 
пабудовы “сацыяльнага жылля”. 

Разгледжаныя ў дадзеным раздзеле звесткі і факты 
дазваляюць зрабіць наступныя высновы. На сённяшні 
дзень у Горацкім раёне вядзецца інтэнсіўнае жыллёвае 
будаўніцтва. Яно адбываецца пераважна сіламі 
індывідуальных забудоўшчыкаў, а доля пабудаванага 
жылля дзяржаўнымі арганізацыямі і будаўнічымі 
кааператывамі змяншаецца. Пры гэтым, існы стан ЖКГ 
з’яўляецца перадкрызісным, пра што гаворыць слабая 
добраўпарадкаванасць памяшканняў. У дадатак, каля 7% 
насельніцтва раёну даводзіцца туліцца ў інтэрнатах, частка 
якіх знаходзіцца ў сельскай мясцовасці.  

Выйсцем з дадзенага становішча можа стаць стварэнне 
прававых і эканамічных умоваў для пераходу на рынкавыя 
адносіны, дэманапалізацыя і стварэнне канкурэнтнага поля 
ў сферы ЖКГ, а таксама пашырэнне працы 
тэрытарыяльнага самакіравання – арганізаваных 
аб’яднанняў грамадзянаў па месцы жыхарства, якія 
павінны мець сапраўдныя магчымасці выбіраць сабе 
абслуговыя арганізацыі ЖКГ, вызначаць аб’ёмы ды якасці 
спажываных паслугаў у гэтай галіне і тым самым рэальна 
(эканамічнымі і прававымі рычагамі) ўплываць на  
функцыянаванне адпаведных арганізацыяў.  

2.4. Спажывецкі рынак 
 
На спажывецкім рынку Горацкага раёна працуе болей 

за 200 прадпрыемстваў па гандлі ўраздроб. Большая частка 
з іх дзейнічае ў выглядзе гандлёвых месцаў, гандлёвых 
кропак, крамаў, гандлёвых намётаў. 

 
Табліца 2.8. 

Колькасць прадпрыемстваў раздробнага гандлю і 
грамадскага харчавання (на канец года) 

 
 1995 2000 2001 2002 2003 

Усяго прадпрыемстваў 
раздробнага гандлю 
(крамаў, намётаў), адзінак 

169 182 169 175 242 

у тым ліку крамаў 149 157 146 150 218 

іх гандлёвая плошча, кв. м 12663 13207 12695 12933 13693 

Усяго прадпрыемстваў 
грамадскага харчавання, 
адзінак 

34 39 39 40 43 

у іх пасадачных месцаў 2204 2895 2852 2853 2928 

 
За перыяд 1995–2003 гг. колькасць прадпрыемстваў 

раздробнага гандлю і прадпрыемстваў грамадскага 
харчавання павялічвалася. Гэтак, крамаў і гандлёвых 
намётаў стала ў 1,4 разы больш, а іх гандлёвая плошча 
павялічылася на 1030 кв. м. 

Тая самая тэндэнцыя назіраецца і ў адносінах да 
колькасці прадпрыемстваў грамадскага харчавання. Гэты 
параметр на працягу пяці гадоў узрастаў і ў 2003 г. склаў 
126,5% ад узроўню 1995 г. За кошт павелічэння колькасці 
прадпрыемстваў грамадскага харчавання павялічвалася і 

колькасць пасадачных месцаў для наведвальнікаў. Такіх 
месцаў да канца перыяду стала больш на 724 адзінкі. 

Пры аналізе асноўных паказальнікаў раздробнага 
гандлю выяўленыя наступныя тэндэнцыі.  

 
Табліца 2.9. 

Асноўныя паказальнікі раздробнага гандлю, у фактычна 
дзейных цэнах; мільёнаў рублёў 

 
 1995 2000 2001 2002 2003 

Аб’ём раздробнага 
таваразвароту разам 
з грамадскім 
харчаваннем 

124102 10410,2 19217,6 25752,0 30026,6 

   у тым ліку па формах уласнасці: 

дзяржаўны гандаль 21097 1280,3 2965,3 3293,1 3960,6 

прыватны гандаль 103005 9130,0 16252,3 22458,9 26066,0 
   у ім спажывецкая 
кааперацыя 31573 2495,5 4496,9 5634,3 6560,1 

Раздробны 
таваразварот 
прадпрыемстваў 
грамадскага 
харчавання 

6629 693,2 1295,7 1448,2 1863,2 

Раздробны 
таваразварот у 
разліку на душу 
насельніцтва 

2,24 0,193 0,358 0,482 0,568 

Індэксы фізічнага 
аб’ёму раздробнага 
таваразвароту разам 
з грамадскім 
харчаваннем (у 
параўнальных 
цэнах), у адсотках да 
мінулага года 

65,3 101,2 119,0 106,7 98,6 

З табліцы бачна, што доля дзяржаўнага гандлю ў 
сістэме грамадскага харчавання скарацілася з 17% у 1995 г. 
да 13,2% у 2003 г. Адпаведна ўзрасла доля прыватнага 
складніку галіны з 83% у 1995 г. да 86,8% у 2003 г. Пры 
гэтым індэкс раздробнага таваразвароту (у параўнальных 
цэнах) у 2003 г. запаволіўся і склаў толькі 98,6% ад 
папярэдняга году. Гэта можа сведчыць пра тое, што 
намецілася негатыўная тэндэнцыя (параўнайма прамежак 
часу 2000–2002 гг., калі гэты паказальнік штогод 
павялічваўся на 1,2%, 19,0% і 6,7% адпаведна). 

Праўда, з дадатковых звестак, не паказаных у табліцы, 
вядома, што за 2005 г. раздробны таваразварот разам з 
грамадскім харчаваннем павялічыўся (у параўнальных 
цэнах) у параўнанні з 2004 г. на 25,2%. 

Табліца 2.10. 
Структура платных паслугаў насельніцтву па відах, па 
афіцыйна ўлічаных прадпрыемствах, у адсотках 

 
 1995 2000 2001 2002 2003 

Аб’ём платных паслугаў - усяго 100 100 100 100 100 
   у тым ліку: 
бытавыя 14,2 9,3 9,1 8,8 8,0 
пасажырскага транспарту 31,5 29,0 24,8 23,8 17,4 
сувязі 9,8 12,8 12,3 12,5 16,3 
жыллёва-камунальныя 24,6 17,5 22,6 30,7 39,7 
адукацыі 11,1 23,5 23,1 16,7 12,1 
з іх дзіцячых дашкольных 
установаў 

1,5 1,8 2,5 2,3 1,4 

арганізацыяў культуры 6,1 2,8 2,8 2,2 2,2 
турыстычныя 0,6 0,4 0,7 0,3 0,2 
ветэрынарныя - 0,2 0,2 0,2 0,2 
медыцынскія 0,8 2,1 2,0 2,2 2,1 
прававога характару і ўстановаў 
банку 

0,7 0,3 0,4 0,4 0,4 

  іншыя 0,6 2,1 2,0 2,2 1,4 

За перыяд з 1995 па 2003 г. структура платных 
паслугаў, якія аказваюцца мясцовымі арганізацыямі і 
ўстановамі, істотна змянілася. Гэтак, калі ў 1995 г. 
асноўную долю займалі паслугі пасажырскага транспарту 
(31,5%) і жыллёва-камунальнай гаспадаркі (24,8%), дык у 
2003 – адбылося пераразмеркаванне ў бок жыллёва-
камунальнай гаспадаркі, якая займела вагу, большую на 
15,1 п.п. Пры гэтым амаль без зменаў засталася вага 
платных паслугаў у сферы адукацыі, дашкольнага 
выхавання, банкаўскай сферы. 

Значна скарацілася доля платных паслугаў бытавога 
характару (на 6,2 п.п.), пасажырскага транспарту (на 14,1 
п.п.), арганізацыяў культуры (на 3,9 п.п.). Адбыўся рост 
вагі платных паслугаў у сферы сувязі (на 6,5 п.п), 
медыцыны (на 1,3 п.п.). 

З дадатковых крыніцаў вядома, што аб’ёмы платных 
паслугаў насельніцтву павялічваліся і ў наступныя гады. 
Гэтак, па стане на 11 месяцаў 2005 г. праз усе каналы 
рэалізацыі юрыдычнымі асобамі і індывідуальнымі 
прадпрымальнікамі, якія маюць сетку арганізацыяў 
бытавога абслугоўвання, аказана платных паслугаў 
насельніцтву на 13623,8 млн. рублёў, што на 15,7% больш, 
чым было ў 2004 г. Пры гэтым на арганізацыі дзяржаўнай 
уласнасці прыходзілася 92,4% аб’ёму платных паслугаў і  
прыватнай – 7,6%. 

На наш погляд, гэтыя тэндэнцыі з’яўляюцца 
пазітыўнымі, дадзены кірунак павінен развівацца і 
надалей, каб забяспечыць рост сферы абслугоўвання, а 
таксама каб задаволіць патрэбы жыхароў Горацкага рэгіёна 
ў месцах адпачынку і грамадскага харчавання. 

Такім чынам, Горацкі раён вызначаецца развіццём 
спажывецкага рынку, на якім назіраецца рост колькасці 
прадпрыемстваў раздробнага гандлю і грамадскага 

харчавання. Рост долі платных паслугаў у такіх важных 
сацыяльна балючых кропках як жыллёва-камунальная 
гаспадарка і медыцына сведчыць пра тое, што паралельна 
адбываецца камерцыялізацыя паслугаў, якія аказваюць 
насельніцтву дзяржаўныя прадпрыемствы.  

2.5. Прамысловасць 
 
Прамысловасць Горацкага раёна прадстаўлена 20 

прадпрыемствамі. Іх колькасць была нязменнаю з 2000 г. 
Гэта – ЗАТ “Горацкі элеватар”, ЗАТ “Масларобчы-
сыраробчы завод”, ААТ “Прэма”, ЗАТ “Завод напояў”, 
“Ільнозавод”, ЗАТ “Хлебазавод” і іншыя. 

Намінальна большасць гэтых прадпрыемстваў 
раздзяржаўлена і працуе ў форме акцыянерных 
таварыстваў, частка акцыяў якіх належыць супрацоўнікам. 
Практыка паказвае, што рабочыя маюць малы ўплыў на 
прыняцце рашэнняў, ад якіх залежаць памеры заробку і, 
адпаведна, узровень жыцця работніка і яго сям’і, а таксама 
невялікія і рэдкія дывідэнды ад свайго долевага ўдзелу. 

 
Табліца 2.11. 

Асноўныя паказальнікі работы прамысловасці раёна 
 

 1995 2000 2001 2002 2003 
Колькасць 
прадпрыемстваў, якія 
знаходзяцца на 
самастойным балансе 

10 12 12 12 12 

Індэксы агульнага аб’ёму 
прадукцыі прамысловасці 
(у адсотках да 
папярэдняга года) 

89,3 105,9 103,5 100,6 108,0 

Сярэднегадавая колькасць 
прамыслова-вытворчага 
персаналу, чалавек 

1584 1780 1166 1124 1300 

у тым ліку сярэднегадавая 
колькасць рабочых 1219 1420 912 888 1057 

 
Індэксы агульнага аб’ёму прадукцыі прамысловасці (у 

адсотках да папярэдняга года) дэманструюць штогадовае 

павелічэнне прамысловай прадукцыі ў параўнанні з 
кожным папярэднім годам. Гэтак, у 2000 г. дванаццаць 
прамысловых прадпрыемстваў Горацкага раёна далі 
прадукцыі на 5,9% больш, чым у 1999 г., а ў 2003 г. – на 
8% больш, чым у 2002 г. Тое самае назіралася і ў 
наступныя гады. Па нашых звестках, напрыклад, 
напрыканцы 2005 г. аб’ём вырабленай прадукцыі ў 
параўнальных цэнах павялічыўся на 4,7% ад 2004 г. 

Пры гэткай пазітыўнай тэндэнцыі вядома, што па стане 
на 1 студзеня 2006 г. у параўнанні з 1 студзеня 2005 г. у 
параўнальных цэнах складскія запасы павялічыліся на 
39,3%, у бягучых цэнах гэта склала 1475 млн. рублёў. 
Суадносіны запасаў гатовай прадукцыі і сярэднемесячнага 
аб’ёму вырабу ў фактычных цэнах у 2005 г. склалі 38,5% 
(у 2004 г. – 33,5%). Ніжэй мы разгледзім таксама за кошт 
росту выпуску якіх відаў прадукцыі былі атрыманыя 
ўзгаданыя тэмпы росту галіны. 

У прамысловасці раёна на канец 2003 г. было занята 
1300 чалавек, у тым ліку сярэднегадавая колькасць 
рабочых склала 1057 чалавек. Трэба заўважыць, што 
найбольшая колькасць людзей у дадзенай сферы працавала 
ў 2000 г. – 1780 чалавек, а найменшая – у 2002 (1124 
чалавекі). Магчыма, гэткая тэндэнцыя звязана не толькі з 
пэўнымі скарачэннямі на прамысловых прадпрыемствах 
раёна, але і з ростам вытворчасці працы. Напрыклад, калі ў 
1995 г. прадукцыйнасць працы ў параўнанні з 1994 г. 
знізілася на 7,3%, дык у 2003 г., у параўнанні з 2002 г., яна 
вырасла аж на 13,5%. 

Табліца 2.12. 
Выраб важнейшых відаў прамысловай прадукцыі 

 ў натуральным выражэнні 
 

 1995 2000 2001 2002 2003 
Ільновалакно, тонаў 1421 485 1064 974 801 

  у тым ліку доўгае 541 122 328 340 212 

Вываз драўніны, тыс. куб. м 5,8 35,7 45,0 87,3 151,3 
Вытворчасць піламатэрыялаў, 
куб. м 3849 8525 7240 15674 32227 

Масла жывёльнае, тонаў 1274 896 631 693 514 

Сыры тлустыя, тонаў  563 530 562 533 277 
Цэльнамалочная прадукцыя, 
тонаў 

3782 5399 5332 5103 5382 

Безалкагольныя напоі, тыс. дал. 27 27 22 3 - 
Кандытарскія вырабы, тонаў 192 303 249 281 93 
Гарчыца, тонаў 349 17 24 - - 
Кансервы малочныя, туб - 154 159 15 - 
Хлебабулачныя вырабы, тонаў 7067 5613 5085 4550 4446 
Малако цэльнае, тонаў 2076 2809 2614 2284 2698 
Смятана, тонаў 285 360 255 222 220 
Тварог тлусты, тонаў 33 18 121 212 264 

 
Звесткі табліцы 2.12. сведчаць, што за разгледжаны 

перыяд адбылося зніжэнне вырабу ільновалакну ў 1,8 разы, 
альбо на 620 тонаў; масла жывёльнага – у 2,5 разы, ці на 
760 тонаў; тлустых сыроў – у 2 разы, ці на 286 тонаў; 
хлебабулачных вырабаў – у 1,6 разы, ці на 2621 тону; 
смятаны – на 65 тонаў; кандытарскіх вырабаў – у 2 разы, ці 
на 99 тонаў. 

Пры гэтым Горацкі раён пачаў вырабляць больш 
піламатэрыялаў – больш як у 8 разоў, ці на 28378 м.куб.; 
цэльнамалочнай прадукцыі – у 1,4 разы, ці на 1600 тонаў; 
малака цэльнага – на 622 тоны; тварагу тлустага – у 8 
разоў, ці на 231 тону. 

Сапраўдны прарыў у галіне адбыўся па вывазцы 
драўніны з Горацкага раёна, якой у 2003 г. вывезлі у 26 
разоў больш, чым у 1995 г. 

На канец разгледжанага перыяду ўвогуле не 
выраблялася безалкагольных напояў, малочных кансерваў, 
гарчыцы, якія з’яўляліся прадметам вытворчасці ў 
папярэднія гады. 

Паводле атрыманых намі дадатковых звестак, у 2005 г. 
выраб спажывецкіх тавараў (у адпускных цэнах) у 
параўнанні з 2004 г. павялічыўся на 13,2%. Пры гэтым 
выпуск харчовых тавараў вырас на 24,2%, а нехарчовых – 
знізіўся на 7,4%. Аднак нават такія лічбы не мяняюць 
агульнай карціны, якая сведчыць пра тое, што асноўныя 
паказальнікі работы прамысловасці Горацкага раёна 
здабытыя за кошт шпаркіх (калі не сказаць больш) тэмпаў 
росту ў сферы вырабу піламатэрыялаў і вывазу драўніны 
пры вялікім змяншэнні вытворчасці харчовай прадукцыі. 

Такім чынам, за перыяд 1995–2003 гг., а таксама 
паводле звестак за 2004 і 2005 гады ў Горацкім раёне 
адбываўся рост аб’ёмаў вырабу прамысловай прадукцыі і 
вытворчасці працы. Аднак асноўныя паказальнікі былі 
здабытыя за кошт шпаркіх тэмпаў росту ў сферы вырабу 
піламатэрыялаў і вывазу драўніны пры вялікім змяншэнні 
вытворчасці харчовай прадукцыі. Пры гэтым неспакой 
выклікае вялікая доля складскіх запасаў гатовай 
прадукцыі, якая на пачатак 2006 году павялічылася на 
39,3% у параўнанні з папярэднім перыядам.

  2.6. Сельская гаспадарка 
 
Адной з найбольш развітых галінаў эканомікі раёна 

з’яўляецца сельская гаспадарка. Гэтаму спрыяюць як 
аб’ектыўныя чыннікі (высокі бал зямель, раўнінны 
рэльеф), гэтак і суб’ектыўныя (меліярацыя, дзейнасць 
БДСГА, завязаных з ёй высокаадукаваных кадраў, 
лабіраванне кіраўніцтвам акадэміі дадатковых бюджэтных 
уліванняў у сельскую гаспадарку раёну). На жаль, гэтыя 
дасягненні савецкіх часоў не былі ў апошняе дзесяцігоддзе 
адаптаваныя да новых умоваў гаспадарання і сёння не 
здольныя прыносіць чаканую карысць насельніцтву. 
Разгледзім чаму так адбылося.  

Разглядаць будзем у асноўным грамадскі сектар, бо 
прыватны мае нізкую таварнасць і адпаведна істотна не 
ўплывае на аграрны рынак, што пацвярджае інфармацыя 
прыведзеных ніжэй малюнкаў 2.3. і 2.4. 

Малюнак 2.3. Удзельная вага асобных катэгорыяў 

гаспадарак у агульнай вытворчасці мяса (у жывой вазе), 
адсоткаў. 

Як мы бачым з малюнку 2.3., доля прыватнага сектару 

ў агульнай вытворчасці мяса ў Горацкім раёне застаецца на 
адносна стабільным узроўні, ніжэйшым за 30%. 
Найменшым гэты паказальнік быў у 1996 г., калі ён не 
дасягаў нават 20%. Зразумела, што пры такім становішчы ў 
гаспадарак насельніцтва і фермераў няма магчымасці 
істотна ўплываць на сітуацыю на мясцовым аграрным 
рынку. Таксама гэтая катэгорыя вытворцаў праз малую 
канцэнтрацыю рэсурсаў (у асноўным зямлі і капіталу) не 
можа па аб’ёмах прадукцыі ў дастатковай ступені 
канкураваць з буйнатаварнымі сельскагаспадарчымі 
арганізацыямі, якія маюць цэнтралізаваную падтрымку.  

Тая ж карціна назіраецца і з вытворчасцю малака.  
У дадзенай сферы вытворчасці аб’ёмы прыватнага 

сектару застаюцца нізкімі. Дасягнуўшы свайго апагею ў 
2000 г., калі гаспадаркі насельніцтва і асобных фермераў 
(ці калектываў фермераў) займалі амаль траціну мясцовага 
рынку малочнай прадукцыі, прыватны сектар зазнаў 
сапраўдны спад у 2002 г., ледзь пераадолеўшы бар’ер у 
20%. Хаця ў 2003 г. дынаміка мае дадатны характар, 
фактам застаецца ранейшая выснова: прыватныя 
гаспадаркі маюць нізкую таварнасць і, адпаведна, істотна 
не ўплываюць на аграрны рынак раёна (гл. малюнак 2.4.). 

Малюнак 2.4. Удзельная вага асобных катэгорыяў 

гаспадарак у агульнай вытворчасці малака, адсоткаў.  
 
Што ж адбываецца ў той частцы мясцовага аграрнага 

сектара, дзе пануе грамадская ўласнасць?  
Сельская гаспадарка раёна трымалася і трымаецца на 

трох кітах: вытворчасць збожжа, малака, мяса.  
Збожжа: яго вытворчасць ў нас заўжды разглядаецца як 

пэўная абсалютная каштоўнасць. Адсюль і “пасяўны 
фронт”, “бітва за ўраджай”, “уборачны фронт”, “дажынкі”.  
Гэта павялося з савецкіх часоў, калі галоўнай абяцанкай і 
адначасова жахам уладаў была праблема “накарміць 
народ”. Брэжнеўскае “будет хлеб – будет и песня” на доўгі 
час замацавалася ў галовах савецкіх людзей.  

З табліцы 2.13. бачна, што закупкі збожжа за апошняе 
дзесяцігоддзе скараціліся ў 3–3,5 разы. Улада ўрэшце 
зразумела, што купляць і забіраць у сельскагаспадарчых 
прадпрыемстваў збожжа на элеватары, каб потым падчас 
“бяскорміцы” раздаваць у якасці датацыі, вельмі дорага і 
неэфектыўна. Але ўзяты курс на міфічныя мільёны тонаў, 
не дазваляе сёння цвяроза ацаніць стан збожжавай галіны і 
зрабіць дакладны аналіз, разгледзіць перспектыўныя 
кірункі. 

 
Табліца 2.13.  

Закупкі асноўных прадуктаў сельскай гаспадаркі 
нарыхтоўчымі арганізацыямі ў гаспадарках усіх 

катэгорыяў (тонаў) 
 

 1995 2000 2001 2002 2003 

Зерне 26064 19390 18133 9481 6943 

Ільновалакно 1069 874 878 522 1129 

Бульба 1056 64 67 206 376 

Жывёла і птушка 
(жывая вага) 5903 4485 4359 4682 3490 

Малако 39596 33758 38429 29644 22465 

 
Па-ранейшаму ўлада патрабуе вырабляць вялікі аб’ём 

(у 2005 г. каля 100 тыс. тонаў) нізкаякаснага кармавога 
збожжа. Нізкаякаснага, таму што вал і якасць – 
супрацьлеглыя паняцці. Вал зрабіць, асабліва на паперы, 
значна лягчэй, чым якасную прадукцыю.  

З дасягненняў у збожжавай галіне можна адзначыць 
наяўнасць насенняводчых гаспадарак, якія выпрацоўваюць 
дастатковую колькасць элітнага насення, што можа хутка 
змяніць становішча галіны пасля перагляду аграрнай 
палітыкі. Збожжавая гаспадарка па прычыне адсталасці і 
эканамічнай неэфектыўнасці мусіць наогул радыкальна 
рэфармавацца.  

Па-першае, трэба вызначыць колькі кармавога збожжа 
патрэбна жывёлагадоўлі раёна, бо кармавая адзінка, 
атрыманая са збожжа, каштуе значна даражэй, чым 
кармавая адзінка з іншых відаў кармоў (сянаж, сілас, сена). 
І калі ў свінагадоўлі канцэнтраты не заменіш, дык пры 
вытворчасці ялавічыны і малака колькасць канцэнтратаў у 
рацыёнах жывёлы ў развітых краінах у 2-3 разы меней, 
чым у нас. Адпаведна, можна скараціць пасяўныя плошчы 
кармавога збожжа.  

Па-другое, трэба змяніць тэхналогіі ўборкі, сушкі і 
захоўвання збожжа. Увесь свет збірае толькі сухое збожжа, 
а ў выпадку вільготнага надвор’я збожжа плюшчаць і 
кансервуюць. У нас жа сушаць нават “ваду”. Сховішчы для 
зерня мусяць быць пераабсталяваныя сістэмамі актыўнай 
вентыляцыі, што значна зменшыць сабекошт фуражу.  

Па-трэцяе, трэба вызначыць, якія віды харчовага 
збожжа і ў якіх аб’ёмах могуць быць у нашых умовах 
канкурэнтнымі, і спецыялізаваць пэўныя гаспадаркі на яго 
вырошчванні. Ва ўсялякім выпадку існыя ў раёне млыны 
пры адпаведнай якасці харчовага збожжа маглі б мець 
сыравіну, сабекошт якой будзе ніжэйшым за сабекошт 
прывазнога збожжа (ужо за кошт зніжэння транспартных 
выдаткаў). Напрыклад, сёння нельга чакаць прымальнай 
цаны на хлеб для спажыўца, бо выдаткі вельмі завышаныя. 
Збожжа, якое купляюць у раёне, вязуць на дзяржаўныя 
камбінаты хлебапрадуктаў у Клімавічы ці Магілёў, а муку 

– назад у Горкі. А гэта ўсё цягне за сабою выдаткі на 
транспарт, перагрузку і г.д. У той сама час хлебазаводам 
забаронена набываць муку на свабодным рынку, у тым 
ліку і ў мясцовых недзяржаўных перапрацоўшчыкаў. Таму 
хлеб і каштуе гэтак дорага. 

Перспектыўныя кірункі вырошчвання харчовага  
збожжа, на нашу думку, наступныя: пшаніца азімая, 
яравая, жыта, ячмень піваварны. Для гэтых культураў у 
раёне існуюць магчымасці перапрацоўкі, што дазваляе 
эканоміць на транспартных выдатках. У сваю чаргу 
крупяныя культуры (грэчка, авёс) патрабуюць больш 
складанага тэхналагічнага працэсу. Прадпрыемствы для іх 
перапрацоўкі знаходзяцца на адносна вялікай адлегласці 
(Гомель, Магілёў), што значна павялічвае транспартныя 
выдаткі і робіць вырошчванне гэтых культураў у Горацкім 
раёне менш канкурэнтным. Прывабнай для рэалізацыі 
ідэяй, на нашу думку, з’яўляецца заснаванне ў Горках 
уласнага міні-бровару, які б спецыялізаваўся на мясцовай 
сыравіне – піваварным ячменю. 

Таксама адной з перспектыўных культураў з’яўляецца 
рапс. Пасевы рапсу мэтазгодна пашыраць, у тым ліку за 
кошт плошчаў, якія будуць вызваляцца пры скарачэнні 
пасеваў кармавога збожжа. Спрыяе развіццю рапсавай 
галіны наяўнасць адносна недалёка (150 км) Віцебскага 
алейнага экстракцыйнага завода (буйнейшага ў Беларусі), а 
таксама ненасычанасць унутранага рынку алейнай 
прадукцыяй і звязаныя з гэтым высокія закупныя цэны на 
рапс (у 2005 г. каля 200 даляраў за тону, што адпавядае 
еўрапейскім расцэнкам). Акрамя гэтых выгод рапсавы 
шрот (прадукт перапрацоўкі рапсу), які ўтрымлівае 37–
38% пратэіну, дазваляе вырашыць праблему збалансавання 
кармоў па бялку ў жывёлагадоўлі. 

Апошнім часам у краінах Еўрасаюзу рапсавы алей усё 
часцей выкарыстоўваюць для вытворчасці дызельнага 
паліва, маторных маслаў, змазачных матэрыялаў для 
тэхнікі. У сувязі з рэзкім падаражаннем нафты ў апошнія 
гады гэты кірунак можна пачаць развіваць і ў нас, 
выкарыстоўваючы навуковую базу БДСГА.  

Малако. Адной з найбольш развітых галінаў сельскай 
гаспадаркі ў нашым раёне з’яўляецца малочнатаварная 
жывёлагадоўля. Па надоях на карову (4–4,5 тыс. кг у год) і 
вытворчасці на 100 га сельгасугоддзяў (700–800 ц) Горацкі 
раён трывала займае месца ў першым дзесятку па Беларусі. 
Асобныя гаспадаркі, як племсаўгас імя Чкалава, дасягнулі 
ўзроўню 6000 кг надою на адну галаву і 1070 ц на 100 га 
сельгасугоддзяў. У гэтай сама гаспадарцы (з 2003 г. – РУП 
“Вучгас БДСГА”) дзесяцігоддзямі вядзецца селекцыйная 
праца па павышэнні прадуктыўнасці малочнага статку і 
маецца добрая база па пашырэнні рэалізацыі 
высокапрадукцыйнай племянной жывёлы.  

У апошнія гады за кошт дадатковага бюджэтнага 
фінансавання ў раёне былі пабудаваныя і рэканструяваныя 
сучасныя фермы з замежным даільным абсталяваннем 
“Вестфалія” і “Імпульс” (ФРГ) на больш як 3000 галоў, 
гэтая праца вядзецца і зараз. На ўказаных фермах ёсць 
магчымасць атрымліваць малако, якое па якасці адпавядае 
высокім еўрапейскім стандартам. 

Прыведзеныя вышэй дасягненні ствараюць у цэлым 
станоўчае ўражанне, але недальнабачная аграрная 
палітыка апошняга дзесяцігоддзя робіць перспектывы 
галіны даволі няпэўнымі. Гэтаму ёсць некалькі прычынаў. 
Па-першае, цягам доўгіх гадоў, да 2003 г., унутраная 
дзяржаўная цана на малако (30–70 даляраў за тону) была 
значна ніжэйшай за сабекошт (80–120 даляраў). Па-другое, 
наяўнасць вялізнага ненасычанага рынку Расійскай 

Федэрацыі дазваляла перапрацоўшчыкам не дбаць пра 
якасць, спакойна весці рэалізацыю прадукцыі, не спяшацца 
з пошукам інвестараў для тэхналагічнага пераабсталявання 
і не сачыць за павышэннем якасці сыравіны.  

Малюнак 2.5. Вытворчасць асноўных відаў 

жывёлагадоўчай прадукцыі ва ўсіх катэгорыях гаспадарак 
 
Гэта прывяло да таго, што сёння мы маем вялікі аб’ём 

нізкаякаснага малака і не маем уласнай эфектыўнай 
перапрацоўкі. Таму, як бачна з малюнку 2.5., узровень 
вытворчасці малака хоць і застаўся даволі высокім (больш 

за 50 тыс. тонаў), але цягам апошніх дзесяці гадоў значна 
знізіўся (на 13,5%).  

Шукаючы выйсця з вышэй адзначанага становішча, 
перадавыя гаспадаркі Горацкага раёна наладзілі кантакты 
са спажыўцамі малака ў Расійскай Федэрацыі, што на 
сёння дало магчымасць весці рэалізацыю з высокай 
рэнтабельнасцю.  

На жаль, гэтая выгода часовая. Зараз у Расіі адбываецца 
хуткае развіццё ўласнай сельскагаспадарчай вытворчасці, 
падмуркам якой з’яўляюцца грошы буйнога прыватнага 
бізнесу. Цяпер у суседзяў менеджмент у 
сельскагаспадарчай вытворчасці і перапрацоўцы вядзецца 
з улікам еўрапейскага досведу, ствараюцца буйныя 
гандлёвыя сеткі, вертыкальна інтэграваныя сістэмы 
“вытворца-спажывец”, якія ўключаюць у сябе ўвесь 
ланцужок ад даяра да пакупніка малочнай прадукцыі ў 
краме. Прадпрыемствы працуюць па еўрапейскіх 
стандартах ISO-9001, сістэме якасці ХАССП і г.д. Расійскі 
рынак хутка насычаецца ўласнай якаснай прадукцыяй, а ў 
выніку палітыкі пратэкцыянізму з’яўляюцца перашкоды на 
шляху нашых тавараў на суседскі рынак. Напрыклад, з 
2006 г. дзейнічае новы парадак ветэрынарнага кантролю на 
межах Расійскай Федэрацыі жывёлагадоўчай прадукцыі з 
краінаў СНД, што ўжо прывяло да рэзкага скарачэння 
імпарту адпаведнай прадукцыі ў Расію з Украіны і пэўнага 
скарачэння з Беларусі. Разыходжанні ў падыходах да 
развіцця эканомікі і палітычныя рознагалоссі паміж 
беларускім і расійскім кіраўніцтвам могуць стварыць 
дадатковыя перашкоды на шляху беларускіх вырабаў.     

У перспектыве слабым месцам малочнага бізнесу ў 
Горацкім раёне стане адсутнасць уласнай сучаснай 
інфраструктуры для перапрацоўкі малака і новых рынкаў 
збыту. Пры сярэднееўрапейскім узроўні вытворчасці каля 

250–270 кг малака ў год на чалавека ў Беларусі гэты 
паказчык складае каля 500 кг, а ў Горацкім раёне ўвогуле 
каля 1000 кг. Ёмістасць унутранага рынку вельмі 
абмежаваная, бо такія вялікія гарады, як Магілёў, Орша, 
Віцебск, Смаленск, якія з’яўляюцца патэнцыйнымі 
спажыўцамі, у апошнія гады моцна развівалі ўласную 
прыгарадную малочную галіну і патрэбы на гэтым 
сегменце рынку ў асноўным задаволеныя. Адсюль 
натуральна напрошваецца выснова, што неабходна альбо 
знайсці рынак для экспарту значнай колькасці прадукцыі, 
альбо скарачаць яе вытворчасць.  

Аналіз табліцы 2.12. дае падставы сцвярджаць, што, па-
першае, назіраецца тэндэнцыя стагнацыі і скарачэння 
перапрацоўкі малака ў раёне; па-другое, відавочна 
адсутнасць вызначанай спецыялізацыі прадпрыемства-
перапрацоўшчыка ААТ “Горацкі масла-сыраробчы завод”. 

Прычынай гэтага з’яўляецца тое, што на заводзе і ў 
малочнай галіне па Магілёўскай вобласці ў цэлым 
маркетынгавая палітыка, здаецца, не мае стратэгіі, а 
датычная вытворчасці і продажу прадукцыі рашэнні 
прымаюцца, зыходзячы з бягучай сітуацыі на рынку.  

Час ад часу непазбежна ўзнікае сітуацыя, калі многія 
прадпрыемствы Магілёўшчыны знаходзяцца ў стане 
канкурэнцыі паміж сабою па адных і тых сама відах 
прадукцыі: сыр, масла, сухое малако, казеін. Калі на рынку 
ўзнікае недахоп пэўнага віду прадукцыі, усе вытворцы 
хутка пераключаюцца на яго выраб, рэзка павялічваюць 
запасы на складах і дэстабілізуюць рынак (цана праз лішак 
тавару падае). Адначасова ўзнікае недахоп іншага віду 
прадукцыі і тады ўсё паўтараецца зноў. 

  У выніку прыбытак атрымліваюць не вытворцы малака 
і перапрацоўшчыкі, а рынкавыя перакупшчыкі. Выйсце з 
дадзенай сітуацыі кіраўніцтва бачыць у пераабсталяванні 

перапрацоўчай галіны за кошт масіраванага дзяржаўнага 
фінансавання, цэнтралізацыі таварных рэсурсаў і кантролю 
за цэнамі.  

На нашу думку, гэты шлях з’яўляецца тупіковым, бо 
рынак малочнай прадукцыі ўжо досыць насычаны, і 
вызначыць, на якіх сегментах будаваць сваю стратэгію без 
адпаведнага збытавога досведу дзяржаўным структурам 
немагчыма, а цэнтралізацыя рэсурсаў у варунках 
перанасычанага рынку вядзе толькі да зніжэння 
экспартных цэнаў. 

Больш перспектыўным варыянтам у дадзеным 
становішчы, на наш погляд, быў бы пошук стратэгічнага 
інвестара з мэтай прыватызацыі ААТ “Горацкі МСЗ”. 

Умовай інвеставання павінна стаць валоданне 
інвестарам самымі сучаснымі тэхналогіямі вытворчасці і 
разгалінаванай збытавой сеткай на рынках розных краінаў 
(у прыватнасці, Расійскай Федэрацыі, краінаў Еўрасаюзу). 

 Станоўчым чыннікам для прыцягнення інвестара 
з’яўляюцца дасягненні гаспадарак раёну, напрыклад, РУП 
“Вучгас БДСГА”, якое па вытворчасці малака адпавядае 
еўрапейскім стандартам якасці. Гэтыя дасягненні ў кароткі 
тэрмін могуць быць перанесеныя на астатнія гаспадаркі 
Горацкага раёна, што дасць інвестару магчымасць правесці 
сертыфікацыю мясцовай сыравіннай базы ў адпаведнасці з 
еўрастандартамі ISO-9001, сістэмай якасці ХАССП. 

Мяса. Аналіз стану і перспектываў развіцця мясной 
галіны Горацкага раёна паказвае, што нягледзячы на 
пэўныя дасягненні (ў 2003 г. на 1 жыхара вытворчасць 
мяса склала 150 кг), галіна ў цэлым знаходзіцца ў стане 
стагнацыі і нават зніжэння вытворчасці. Вытворчасць 
таварнага мяса ў рэгіёне прадстаўлена буйнарагатай 
жывёлай (БРЖ) і свіннямі. 

Апошнія дзесяць гадоў характарызуюцца рэзкім 
скарачэннем пагалоўя буйнарагатай жывёлы (болей чым на 
20%). У той сама час пагалоўе свіней знізілася значна 
меней (на 13%). Гэты факт ускосна сведчыць пра 
перспектыўныя напрамкі развіцця мясной галіны.  

У нашых умовах, з улікам малочнага кірунку пародаў 
буйнарагатай жывёлы, якія разводзяцца ў рэгіёне, а 
таксама наяўную кармавую базу (высокі сабекошт кармоў), 
вострую канкурэнцыю з боку вытворцаў з паўднёвых 
(стэпавых) рэгіёнаў Расіі і Украіны, атрымаць патрэбны 
ўзровень рэнтабельнасці ў галіне вырошчвання мяса БРЖ 
амаль нерэальна.  

Непрадуманай, на нашу думку, выглядае канцэнтрацыя 
вырошчвання БРЖ на буйных комплексах (саўгаскамбінат 
“Горкі”, СЗАТ “Горы”), бо занадта ўшчыльненае 
ўтрыманне жывёлы прыводзіць да хуткага 
распаўсюджання хваробаў і ўскладняе працэс вывазкі і 
ўтылізацыі гною, што ў дадатак пагаршае экалагію раёна. 
Акрамя гэтага гадаваны маладняк БРЖ мае малочную 
пароду і не прыдатны для атрымання патрэбнага ўзроўню 
прывагаў (замест 1–1,2 кг у суткі ў развітых краінах у нас 
забяспечваецца ўсяго 500-600 г), мае нізкую эфектыўнасць 
аддачы кармоў. 

Такім чынам, у Горацкім раёне назіраецца аб’ектыўная 
неабходнасць да малочнай спецыялізацыі БРЖ.  Таму, на 
наш погляд, галоўную ўвагу трэба сканцэнтраваць на 
павышэнні эфектыўнасці малочнага складніка галіны, а не 
на мясе БРЖ, якое, ў дадзеным выпадку, з’яўляецца 
пабочнай прадукцыяй. 

У параўнанні з буйной рагатай жывёлай развіццё 
свінагадоўчай галіны выглядае больш перспектыўным. 
Гэтаму спрыяе наяўнасць уласнай, канкурэнтнай па 
сабекошце, кармавой базы; даволі высокія рыначныя цэны, 

якія захоўваюць тэндэнцыю росту; дзейнасць на тэрыторыі 
раёна РСУП “Племзавод імя Леніна”, дзе на працягу ўжо 
некалькіх дзесяцігоддзяў вядзецца селекцыйная праца па 
павышэнні прадукцыйнасці свінагадоўлі і маецца база па 
пашырэнні рэалізацыі высокапрадукцыйнай племянной 
жывёлы.  

 
2.7. Фінансы 

 
Фінансавымі рэсурсамі раён з’яўляюцца: 1) рэсурсы 

мясцовых бюджэтаў, а таксама мэтавых бюджэтных і 
пазабюджэтных фондаў; 2) сродкі прадпрыемстваў; 3) 
сродкі насельніцтва; 4) крэдытныя рэсурсы і інш. Ніжэй 
ацэнім сітуацыю ў Горацкім раёне па стане першых двух 
складнікаў фінансавых рэсурсаў. 

Эканамічную аснову мясцовага кіравання і 
самакіравання складаюць мясцовыя бюджэты. У аснове іх 
фармавання палягаюць наступныя прынцыпы: сацыяльнай 
скіраванасці, эканамічнага і мэтавага выкарыстання 
асігнаванняў, стымулявання рэгіёнаў да заробку сродкаў, 
выбіральнай падтрымкі тых, хто працуе з аддачай і 
эфектыўна. 

Бюджэтны працэс у Горацкім раёне будуецца на 
прынцыпах, закладзеных нарматыўнымі актамі Рэспублікі 
Беларусь: адзінства (складальнікі прытрымліваюцца 
адзінай класіфікацыі артыкулаў даходаў і выдаткаў); 
паўнаты (ніякія выдаткі ці даходы не могуць адбывацца 
па-за бюджэтным роспісам); рэальнасці (фінансаванне 
выдаткаў можа адбывацца толькі пры адпаведным узроўні 
даходнай часткі); галоснасці (бюджэтны працэс павінен 
быць адкрытым для грамадзянаў). 

Аднак трэба зазначыць, што сам працэс падрыхтоўкі, 
разгляду і зацвярджэння бюджэту далёкі ад ідэалаў 
функцыянавання мясцовага самакіравання. Фінансавае 
ўпраўленне абласнога выканаўчага камітэта даводзіць да 
фінансавай службы Горацкага райвыканкама кантрольныя 
лічбы па кожным артыкуле бюджэту на наступны год. 
Гэтыя лічбы даводзяцца да бюджэтных прадпрыемстваў і 
ўстановаў, якія ў межах указаных сум складаюць уласныя 
каштарысы. Гэтыя каштарысы ідуць у райвыканкам, дзе 
складваецца раённы бюджэт па артыкулах і арганізацыях. 
Усе падрыхтаваныя паказчыкі перадаюцца ў аблвыканкам. 

Пры гэтым заканадаўства патрабуе, каб мясцовы 
бюджэт зацвярджаўся Саветам дэпутатаў адпаведнай 
адміністрацыйна-тэрытарыяльнай адзінкі (у нашым 
выпадку – Горацкім раённым Саветам дэпутатаў), але на 
практыцы гэтая працэдура носіць фармальны характар, бо 
ні фінансавы аддзел, ні дэпутацкі корпус не ў стане 
змяніць спушчаныя з аблвыканкаму лічбы. 

У адпаведнасці з законам Рэспублікі Беларусь “Аб 
мясцовым кіраванні і самакіраванні” мясцовыя фінансавыя 
рэсурсы складваюцца з мясцовых падаткаў, а таксама 
нарматыўных адлічэнняў ад рэспубліканскіх падаткаў. 
Пры недастатковасці ўласных сродкаў дзейнічае 
сыбсідыяванне і датаванне тэрытарыяльных адзінак з 
цэнтралізаваных фінансавых крыніцаў, а таксама 
выдзяленне субвенцыяў на ажыццяўленне лакальнай 
адміністрацыяй мэтавых праграмаў. 

На 2006 г. было прадугледжана, што падаходны 
падатак з грамадзянаў будзе залічвацца ў мясцовы бюджэт 
толькі на 80% ад сабранага на тэрыторыі раёну. 
Дадатковыя сродкі будуць прыцягнутыя за кошт таго, што 
Магілёўскім абласным Саветам дэпутатаў былі ўдвая 

павялічаныя стаўкі зямельнага падатку і падатку на 
нерухомасць для юрыдычных асобаў. 

У сувязі з недастатковасцю уласнай базы бюджэту 
Горацкага раёна ў яго часткова накіроўваюцца адлічэнні ад 
рэспубліканскіх падаткаў. Для скасавання няроўнасці 
паступлення падатку на даданую вартасць (ПДВ) па 
рэгіёнах краіны ў 2006 г. быў прадугледжаны новы 
механізм ягонага размеркавання, які закрануў інтарэсы і 
Горацкага раёна. У бюджэт Магілёўскай вобласці 
перадаецца 3,54% ад усяго кампанента ПДВ па рэспубліцы 
(улучна з ПДВ на тавары, увезеныя на мытную тэрыторыю 
Беларусі, у тым ліку з Расіі), 30% гэтай долі перадаецца ў 
бюджэты раёнаў і гарадоў. Сфармаваны аб’ём падатку 
размяркоўваецца па нарматывах, разлічаных ад колькасці 
насельніцтва рэгіёна. У бюджэт Горацкага раёна такім 
чынам патрапіць 1,35%. 

Таксама з 2006 г. пачаў дзейнічаць адзіны для ўсіх 
абласцей нарматыў адлічэнняў падатку на даходы і 
прыбытак ў бюджэты ў памеры 50%. У бюджэт раёна 
патрапіць 25% ад гэтага падатку. У сваю чаргу ў 
рэспубліканскім бюджэце будуць цэнтралізавацца сродкі 
мясцовых мэтавых фондаў аховы прыроды. 

У 2006 г. прадугледжана зніжэнне з 3,9% да 3% 
сукупнай стаўкі плацяжоў ад выручкі ад рэалізацыі тавараў 
(работ, паслуг) праз адмену збору на фармаванне 
мясцовых мэтавых бюджэтных жыллёва-інвестыцыйных 
фондаў па стаўцы 0,4% і збору на фінансаванне выдаткаў, 
звязаных з утрыманнем і рамонтам жыллёвага фонду па 
стаўцы 0,5%. 

У дадатак прадугледжана зніжэнне стаўкі мясцовых 
мэтавых збораў (транспартнага і на ўтрыманне ды развіццё 
інфраструктуры раёна) з 4 да 3% ад прыбытку. Збор на 
ўтрыманне і развіццё інфраструктуры раёна ў поўным 

аб’ёме будзе пералічвацца ў абласны бюджэт (у 2005 г. 
раёну перадавалася 50% сабраных сродкаў). 

У мэтах спрашчэння падатковай сістэмы ў 2006 г. было 
прадугледжана замест трох падаткаў, якія збіраюцца з 
абароту аўтамабільнага паліва (падатак з продажу паліва; 
на набыццё бензіну, дызпаліва; акцызаў), пакінуць адны 
акцызы з павелічэннем у 2,5 разы ставак і накіраваннем іх 
у рэспубліканскі бюджэт. Таксама намечана скарачэнне і 
спрашчэнне падатковых ільготаў, якія прадугледжаныя ў 
дзейным заканадаўстве.  

Менавіта на такіх умовах фінансавыя органы Горацкага 
райвыканкама падрыхтавалі праект раённага бюджэту на 
2006 год. 

Табліца 2.14.  
Даходы бюджэту Горацкага раёна (праект 2006 г.) 

 
Артыкул даходаў Сума, млн. 

руб. 
Вага, 

% 
1. Уласныя даходы 17340,5 46,6 
1.1. Падаходны падатак 5477,8 14,7 
1.2. Падатак на даданую вартасць 3185,3 8,6 
1.3. Падатак на нерухомасць 2213,1 5,9 
1.4. Адзіны падатак з індывідуальных 
прадпрымальнікаў і іншых фізічных асобаў 

998,5 2,7 

1.5. Зямельны падатак 932,7 2,5 
1.6. Іншыя даходы 4533,1 12,2 
2. Даходы дзяржаўных мэтавых 
бюджэтных фондаў 

96,2 0,3 

3. Неадплатныя паступленні з абласнога 
бюджэту 

19749,4 53,1 

Разам даходаў: 37186,1 100,0 
 
На наш погляд, выкладзеныя вышэй змяненні ў 

правілах фармавання бюджэту робяць лакальны бюджэт 
больш залежным ад цэнтралізаваных фондаў грашовых 

сродкаў, а таксама ствараюць дыспрапорцыю паміж 
фінансавымі сродкамі мясцовых органаў улады і 
функцыямі, якія на іх ускладзеныя.  

Як бачна з прыведзеных у табліцы 2.14 лічбаў, уласныя 
даходы Горацкага раёну складаюць 46,6% у агульнай суме 
запланаваных паступленняў. Гэты артыкул фармуецца за 
кошт падаходнага падатку, які ў 2006 г. прынясе 5477,8 
млн. руб. ці 14,7% ад усіх даходаў; падатку на даданую 
вартасць – 3185,3 млн. руб. ці 8,6%; падатку на 
нерухомасць – 2213,1 млн. руб. ці 5,9%. Амаль мільярд 
рублёў прынясуць раёну прыватныя прадпрымальнікі – 
932,7 млн. руб. ці 2,5% ад агульных паступленняў. 

Найбольшую частку даходаў раёна складае артыкул 
“неадплатныя паступленні з абласнога бюджэту” – 53,1% 
агульнай сумы. Гэта сведчыць пра нізкую самастойнасць 
мясцовых фінансаў і пра высокую залежнасць ад 
цэнтралізаваных грашовых фондаў, што ўжо адзначалася 
вышэй. Бясспрэчна, частка выдаткаў мясцовых бюджэтаў, 
якія маюць агульнадзяржаўнае значэнне, павінна 
пакрывацца за кошт рэспубліканскага бюджэту. Да такіх 
выдаткаў у развітых краінах адносяцца: асігнаванні на 
абарону, праваахоўную дзейнасць, бяспеку і інш. 

Звернемся цяпер да структуры выдаткаў бюджэту 
Горацкага раёна (табліца 2.15.).  

 
 
 
 
 
 
 
 

Табліца 2.15.  

Выдаткі бюджэту Горацкага раёна (праект 2006 г.) 
 

Артыкул выдаткаў Сума, млн. 
руб. 

Вага, 
% 

1. Дзяржаўнае кіраванне і самакіраванне 2072,7 5,57 
2. Сельская гаспадарка 727,1 1,96
2.1. Фінансавая дапамога арганізацыям 
АПК 400,0 1,08 

2.2. Утрыманне бюджэтных 
арганізацыяў 327,1 0,88 

3. Адукацыя 14616,1 39,31 
4. Установы культуры 1363,6 3,67 
5. Падтрымка сродкаў масавай 
інфармацыі 62,5 0,17 

5.1. Газета “Ленінскі шлях” 37,0 0,09 
5.2. Радыё “Голас Горацкага краю” 25,5 0,07 
6. Ахова здароўя 9455,2 25,43 
7. Сацыяльная палітыка 637,4 1,71 
7.1. Утрыманне ўстановаў сацыяльнага 
забеспячэння 446,2 1,19 

7.2. Рэалізацыя моладзевай палітыкі 23,0 0,06 
7.3. Сацыяльныя праграмы 95,1 0,26 
7.4. Выдаткаванне безнаяўных 
жыллёвых субсідыяў для змяншэння 
кошту камунальных паслугаў 

62,1 0,17 

7.5. Адрасная сацыяльная дапамога 10,9 0,03 
8. Фізічная культура і спорт 522,3 1,40 
9. Транспарт 336,8 0,91 
9.1. На гарадскія аўтобусныя перавозкі 196,1 0,53 
9.2. На прыгарадныя аўтобусныя 
маршруты 140,7 0,38 

10. Жыллёва-камунальная гаспадарка 5902,4 15,87 
11. Іншыя выдаткі 1490,0 4,00 

Як бачна з прыведзеных звестак, мясцовы бюджэт 
з’яўляецца збалансаваным (не мае дэфіцыту ці прэфіцыту).  

Галоўнымі кірункамі выдаткавання сродкаў бюджэту 
раёна з’яўляюцца адукацыя (39,31%), ахова здароўя 
(25,43%) і жыллёва-камунальная гаспадарка (15,87). На 
падтрымку сельскай гаспадаркі выдзяляецца 1,96%, на 
ўстановы культуры – 3,67%, на фізічную культуру і спорт 
– 1,4% мясцовых сродкаў. Гэткая тэндэнцыя з’яўляецца 
супольнай для ўсіх рэгіянальных бюджэтаў Беларусі, бо 
каля 70% выдаткаў дзяржавы на сацыяльна-культурныя 
мэты ажыццяўляецца праз мясцовыя бюджэты.  

Калі характарызаваць магчымасці больш эфектыўнага 
выкарыстання мясцовых рэсурсаў, дык трэба адзначыць, 
што праца жыллёва-камунальнай гаспадаркі, а таксама 
транспарту можа быць прыбытковай і не субсідыявацца з 
лакальнага бюджэту, пра што сведчыць сусветны досвед. 
Таксама ўяўляецца сумніўным, з пункту гледжання 
эканомікі, падтрымка сродкаў масавай інфармацыі (газеты 
“Ленінскі шлях” ды раённага радыё). Яны, наадварот, 
павінны прыносіць прыбытак грамадзянам, а не праядаць 
штогод сродкі, якія ў шэсць разоў перавышаюць адрасную 
сацыяльную дапамогу ўсім бедным насельнікам Горацкага 
раёна. 

Другой складовай часткай мясцовых фінансавых 
рэсурсаў з’яўляюцца сродкі прадпрыемстваў і 
арганізацыяў, якія дзейнічаюць на тэрыторыі Горацкага 
раёну. У дадзеным кантэксце важна звярнуць увагу на 
тэндэнцыю фінансавых вынікаў суб’ектаў гаспадарання, а 
таксама на вагу стратных прадпрыемстваў і арганізацыяў у 
іх агульнай колькасці. 

Звесткі афіцыйнай статыстыкі дэманструюць 
пазітыўную дынаміку па скарачэнні колькасці стратных 
прадпрыемстваў у раёне (табліца 2.16.).  

 Табліца 2.16. 
Удзельная вага стратных прадпрыемстваў 

 і арганізацыяў па галінах эканомікі 
 (у адсотках ад агульнай колькасці прадпрыемстваў) 

 
 2000 2001 2002 2003 2004 2005 
Усяго 
у тым ліку 
прадпрыемстваў і 
арганізацыяў: 

26,9 57,9 62,3 39,6 

 
 

25,6* 

 
 

16,3** 

Прамысловасці 33,3 58,3 58,3 41,7 - 7,0 
Сельскай 
гаспадаркі 36,8 81,3 73,7 73,7 - - 

Транспарту - 50,0 - - - - 
Будаўніцтва - 28,6 57,1 - - - 
Гандлю і 
грамадскага 
харчавання 

45,5 62,5 57,1 - - - 

Матэрыяльна-
тэхнічнага 
забеспячэння і 
збыту 

- 33,3 100 - - - 

Нарыхтовак - - 33,3 - - - 
Жыллёва-
камунальнае 
гаспадаркі 

50,0 75,0 100 - 
- - 

 
* за 11 месяцаў 2004 г. 
** за 11 месяцаў 2005 г. 

 
Як бачна, за перыяд з 2000 г. па 2005 г. колькасць 

стратных арганізацыяў скарацілася да 16,3% у агульнай 
вазе (у абсалютным вымярэнні гэтыя адсоткі роўныя сямі 

стратным прадпрыемствам, з якіх тры аказаліся 
прамысловымі). Найвялікшая колькасць стратных 
прадпрыемстваў была ў 2002 г. Тады найбольш стратнай 
галіной з’яўлялася сельская гаспадарка, у якой толькі 
кожная трэцяя арганізацыя працавала з прыбыткам. 
Найменш стратнымі былі нарыхтоўчыя прадпрыемствы, 
для якіх няўдалым аказаўся ўсё той сама 2002 г. Тады вага 
стратных нарыхтоўчых прадпрыемстваў склала траціну.  

Па выніках працы прадпрыемстваў Горацкага раёна за 
адзінаццаць месяцаў 2005 г. найбольш цяжкая сітуацыя ў 
плане панесеных стратаў склалася на ААТ “Прэма”. 
Пэўныя поспехі па скарачэнні вагі стратных 
прадпрыемстваў у аграрным сектары былі дасягнутыя 
мясцовым кіраўніцтвам за кошт далучэння “слабейшых” 
сельскагаспадарчых кааператываў да “мацнейшых”. На 
нашу думку, гэта магло прынесці хіба толькі паказны 
эфект у памяншэнні лічбы стратных прадпрыемстваў, а не 
рэальнае зніжэнне стратаў, якія яны прыносяць мясцовай 
эканоміцы. 

Такім чынам, можна зрабіць гэткія высновы. 
Зацвярджэння мясцовага бюджэту носіць фармальны 
характар. Праяўляецца  тэндэнцыя канцэнтрацыі ў 
рэспубліканскім і абласным бюджэтах значнай часткі 
сродкаў, сабраных на тэрыторыі Горацкага раёна (20% 
падаходнага падатку, цалкам збор на ўтрыманне і развіццё 
інфраструктуры раёна, мясцовыя мэтавыя фонды аховы 
прыроды і інш.). Створана дыспрапорцыя паміж 
фінансавымі сродкамі мясцовых органаў улады і 
функцыямі, якія на іх ускладзеныя. 

Важнай праблемай для мясцовых фінансаў застаецца 
наяўнасць стратнага дзяржаўнага сектару, хаця ў апошнія 
гады і назіраецца дадатная тэндэнцыя ў змяншэнні 
непрыбытковых прадпрыемстваў і арганізацыяў. 

3. Рынак сродкаў масавай  
інфармацыі 
Эдуард Брокараў 

 
У Горацкім раёне пражывае болей за 52 тысячы 

чалавек. Яны складаюць галоўны масіў спажыўцоў на 
мясцовым рынку сродкаў масавай інфармацыі. На сёння 
гэты рынак прэзентаваны выпускамі раённага радыё, 
шэрагам дзяржаўных газет і адной прыватнай, некалькімі 
перыёдыкамі-самвыдатамі. Нязначную долю рынку 
складаюць мясцовыя рэсурсы ў сусветным сеціве – 
Інтэрнэце. 

 
Раённае радыё “Голас Горацкага краю” 
Аб’ём вяшчання – каля трох гадзінаў на тыдзень. 

Колькасць слухачоў – болей за 15 тысяч. Галоўны рэдактар 
– Міхаіл Ісаеў. Змест праграмаў: афіцыйная інфармацыя, 
падзеі ў раёне, рэклама, музыка. Радыё эфір дзвюхмоўны. 

 
Зарэгістраваныя выданні 
1. Газета “Ленінскі шлях”. Заснавальнік – раённы 

выканаўчы камітэт. Раней у склад заснавальнікаў уваходзіў 
Савет дэпутатаў, але напрыканцы 90-х гг. ён быў 
выключаны з гэтага складу. Газета выдаецца пад рознымі 
назвамі з 1918 г. Цяперашні наклад: 3,5 – 4 тысячы 
асобнікаў. Аб’ём – восем старонак А-3 у чорна-белым 
варыянце. Выходзіць двойчы на тыдзень. 
Распаўсюджваецца ў асноўным па падпісцы. Невялікая 
частка суботняга накладу рэалізуецца праз шапікі 
“Белсаюздруку”. Галоўны рэдактар – Людміла Ганчарова. 
Асноўны змест выдання: афіцыйная хроніка, сельская 

гаспадарка, тэлепраграма, рэклама. Мовы выдання – 
руская і беларуская. 

 
2. Газета “Региональные ведомости”. Заснавальнік і 

галоўны рэдактар – прыватны прадпрымальнік Юры 
Камзолаў. Выдаецца з 1999 г. Наклад: 3 – 3,5 тысячы 
асобнікаў. Аб’ём – 16 старонак А-3 у чорна-белым, часам у 
каляровым варыянце. Выходзіць раз на тыдзень. Асноўны 
змест – праблемы мясцовай камунальнай гаспадаркі, 
спорт, крымінал, тэлепраграма, рэклама, прыватныя 
абвесткі. Наклад, прыкладна, пароўну рэалізуецца па 
падпісцы і праз шапікі “Белсаюздруку”. Мова газеты 
пераважна руская. 

 
3. Шматтыражка “Советский студент”. 

Заснавальнік – Беларуская дзяржаўная сельскагаспадарчая 
акадэмія. Наклад – 1000 асобнікаў. Выходзіць двойчы на 
месяц. Распаўсюджваецца сярод студэнтаў, супрацоўнікаў 
і службаў акадэміі па ўнутранай падпісцы. Змест: 
афіцыйная інфармацыя рэктарата, а таксама культурныя, 
навуковыя і спартовыя падзеі, якія адбываюцца ў межах 
БДСГА. Выданне выходзіць пераважна на рускай мове. 

 
4. Часопіс “Вестник БГСХА”. Заснавальнік – 

Беларуская дзяржаўная сельскагаспадарчая акадэмія. 
Выдаецца раз на квартал. Аб’ём перыёдыка: 120-130 
старонак фарматам А-4. Наклад – 135 асобнікаў. Змест – 
працы навукоўцаў акадэміі, а таксама іншых 
сельскагаспадарчых ВНУ краіны і СНД, прысвечаныя 
розным аспектам аграрнай навукі. Галоўны рэдактар – 
рэктар БДСГА Аляксандр Цыганоў. Часопіс выдаецца па 
ліцэнзіі акадэміі, мае падпісны індэкс у каталогу 
“Белпошты”. Мова выдання пераважна руская. 

Незарэгістраваныя выданні 
Выраб і распаўсюд незарэгістраванай друкаванай 

прадукцыі інфармацыйнага зместу ў Рэспубліцы Беларусь 
абмежаваны накладам у 299 асобнікаў, што звязана з 
патрабаваннямі закону “Аб друку і іншых сродках масавай 
інфармацыі”. На сёння ў Горацкім раёне сіламі мясцовай 
грамадзянскай супольнасці выдаецца літаратурна-мастацкі 
альманах “УзГорак”, на старонках якога свае творы 
размяшчаюць мясцовыя пісьменнікі і паэты. Альманах 
распаўсюджваецца бясплатна. 

Інфармацыю пра сацыяльна-эканамічныя і палітычныя 
падзеі рэгіёна і Беларусі прапануе сваім чытачам бюлетэнь 
“Горацкі выбар”, які выдаецца са студзеня 2006 г. 
Бюлетэнь распаўсюджваецца бясплатна.  

Сіламі энтузіястаў робяцца спробы наладзіць выпуск 
некаторых іншых выданняў, аднак яны пакуль не набылі 
рэгулярны характар.  

 
Тэлебачанне 
Мясцовая тэлестудыя ў раёне адсутнічае, хаця намеры 

стварыць яе неаднаразова выказваліся раённымі ўладамі. 
Перыядычна пра жыццё рэгіёна распавядае Аршанскі 
гарадскі тэлеканал СКІФ, перадачы якога ў Горках не 
транслююцца. 

 
  Інтэрнэт 
У сусветным сеціве Горацкі раён прэзентаваны 

шэрагам афіцыйных і неафіцыйных рэсурсаў. Сярод 
афіцыйных можна назваць сайт Беларуская дзяржаўнай 
сельскагаспадарчай акадэміі [http://baa.by]. З дапамогай 
гэтага рэсурсу можна не толькі пазнаёміцца з працай 
акадэміі, факультэтамі і спецыяльнасцямі старэйшага ВНУ 

краіны, але і атрымаць дакладную і самую свежую 
інфармацыю для абітурыента. 

Выпускнікі і студэнты спецыяльнасці “Сусветная 
эканоміка” БДСГА размясцілі свой рэсурс па адрасе 
[http://gorki-meo.org]. Сайт змяшчае багата інфармацыі 
эканамічнай тэматыкі, мае форум, вучэбны блог, 
разнастайную фотагалерэю.  

Па адрасах [http://horki.by] і [http://gorki.by] 
прапісаўся яшчэ адзін неафіцыйны рэсурс горада. Пад 
дэвізам “Вместе за сильный и процветающий город Горки” 
наведвальнікам прапануюцца разнастайныя мясцовыя 
навіны, гумар, форум, а таксама багатая галерэя здымкаў 
мясцовасці. Акрамя ўсяго на сайце можна атрымаць 
дакладную інфармацыю пра курсы валют і надвор’е ў 
горадзе.  

 
Развіццю мясцовага рынку сродкаў масавай інфармацыі 

і найбольш поўнаму задавальненню патрэбаў насельніцтва 
ў атрыманні ўсебаковай разнастайнай інфармацыі, на нашу 
думку, замінаюць у асноўным наступныя чыннікі: 

- Адмоўнае стаўленне мясцовай выканаўчай улады да 
няўрадавых СМІ ў цэлым, выражаная ў фармальных 
перашкодах у рэгістрацыі, абмежаванні акрэдытацыі ва 
ўстановах улады, стварэнні няроўных умоваў для 
атрымання журналістамі незалежных выданняў поўнай і 
аб’ектыўнай інфармацыі пра падзеі ў рэгіёне. 

- Адсутнасць магчымасці для рэгістрацыі новых 
выданняў зніжае узровень канкурэнцыі паміж імі і не 
стымулюе іх якасны рост. 

- Недахоп прафесійных журналісцкіх кадраў, здольных 
значна павялічыць чытацкую цікаўнасць да выданняў. 

- Эканамічнае становішча грамадзянаў, значная частка 
якіх вымушаная эканоміць на набыцці друкаваных 
выданняў. 

- Эканамічнае становішча выданняў. У сувязі з 
дарагавізнай паслугаў друкарняў рэдакцыі пазбаўлены 
магчымасці выкарыстоўваць пры выпуску сваёй прадукцыі 
апошнія дасягненні паліграфіі. 

- Параўнальна высокі кошт падпіскі на друкаваныя 
СМІ, а таксама высокая цана пры іх продажы ўраздроб. 

- Значная канкурэнцыя з боку друкаваных выданняў, 
якія выходзяць у Магілёве і Мінску і адрозніваюцца больш 
нізкай цаной пры значна большым аб’ёме і лепшай якасці 
зместу. Пры гэтым яны таксама здольныя задаволіць 
патрэбы чытачоў у мінімальным аб’ёме неабходнай 
інфармацыі: тэлепраграма, рэклама, падзейная частка. 

4. Беларуская дзяржаўная  
сельскагаспадарчая акадэмія 
і падрыхтоўка кадраў  
для АПК Беларусі 
 
Уладзімір Гарбачоў  
Аляксандр Каданчык 

 
У нашай краіне для сельскай гаспадаркі рыхтуюць 

спецыялістаў з вышэйшай адукацыяй чатыры ВНУ, а з 
сярэдняй тэхнічнай – 28 каледжаў і тэхнікумаў.  

Адной з буйнейшых ВНУ рэспублікі з’яўляецца 
Беларуская дзяржаўная сельскагаспадарчая акадэмія, якая 
ажыццяўляе падрыхтоўку спецыялістаў для аграрнага 
комплексу з 1840 г. Спачатку як земляробчая школа, а з 
1848 г. – як першы ў Расійскай Імперыі сельскагаспадарчы 
інстытут. Статус акадэміі быў замацаваны ў 1925 г. Пасля 
распаду Савецкага Саюза ў сувязі са з’яўленнем 
недзяржаўных установаў адукацыі да назвы “акадэмія” 
было далучана слова “дзяржаўная”. За ўсю сваю гісторыю 
ВНУ падрыхтавала высокакваліфікаваных спецыялістаў 
болей за 70 тысяч. 

Зараз у акадэміі дзейнічае 9 факультэтаў дзённай 
формы навучання і 7 – завочнай, на якіх ажыццяўляецца 
падрыхтоўка спецыялістаў па 26 спецыяльнасцях і 
спецыялізацыях. На ўсіх факультэтах дзённага і завочнага 
аддзяленняў навучаецца звыш за 13,5 тысяч студэнтаў. 
Вучэбныя заняткі вядуць болей за 600 выкладчыкаў, у тым 
ліку 3 акадэмікі, 40 дактароў навук і болей за 300 
кандыдатаў навук. Усяго ў акадэміі працуе каля 2000 
чалавек.  

Саветам акадэміі зацверджана канцэпцыя развіцця 
БДСГА на 2006–2010 гг. Яна грунтуецца на галоўных 
напрамках рэспубліканскай “Праграмы адраджэння і 
развіцця вёскі на 2005–2010 гг.”. Прыярытэтам канцэпцыі 
з’яўляецца ўдасканаленне падрыхтоўкі спецыялістаў у 
сістэме АПК. 

Штогод тысячы выпускнікоў ВНУ, каледжаў і 
тэхнікумаў з дыпломам аб сельскагаспадарчай адукацыі 
размяркоўваюцца на працу (дакладныя лічбы, канечне, 
ведае Міністэрства сельскай гаспадаркі і харчавання 
Рэспублікі Беларусь). Аднак з году ў год аграпрамысловы 
комплекс краіны адчувае хранічны недахоп спецыялістаў 
вышэйшай кваліфікацыі непасрэдна ў сферы 
сельскагаспадарчай вытворчасці. Адсюль напрошваецца 
выснова:  ні Міністэрства, ні адпаведныя статыстычныя 
органы не могуць дакладна прадказаць, колькі чалавек з 
атрымаўшых сельскагаспадарчую адукацыю, у тым ліку і ў 
БДСГА, і накіраваных на працу непасрэдна, як кажуць, на 
сяло, маюць намеры там застацца працаваць і жыць, а не 
толькі адпрацоўваць (ды і то ў лепшым выпадку!) 
абавязковы тэрмін пасля размеркавання.  

Па ўскосных прыкметах можна сцвярджаць, што калі б 
было праведзена ананімнае анкетаванне студэнтаў-
выпускнікоў сельскагаспадарчых установаў адукацыі, то 
на пытанне: “Ці маеце Вы намер застацца жыць і 
працаваць на сяле пасля адпрацоўкі абавязковага 
тэрміну?”, станоўча адкажа толькі невялікая частка 
студэнтаў. Як правіла, у асноўным тыя, хто прыехалі 
вучыцца з сяла, дзе маюцца моцныя гаспадаркі, якія 
могуць забяспечыць маладога спецыяліста добрай працай і 
заробкам, дзе гарантавана ўтульнае месца пражывання, дзе 
ёсць перспектыва як уласнага росту, гэтак і развіцця вёскі. 

Пажадана да таго ж, каб яна знаходзілася недалёка ад 
цэнтраў цывілізацыі (гарадоў).  

Але ці шмат у нас такіх гаспадарак і такіх вёсак? Вось і 
атрымліваецца, што ў рэспубліцы рыхтуюцца тысячы 
спецыялістаў аграрнага профілю, але яны раствараюцца ў 
часе і прасторы, а на месцы  прызначэння замацоўваецца 
значна меншая колькасць. 

Прычыны таго, што асноўная маса выпускнікоў 
сельскагаспадарчых ВНУ не жадае жыць і працаваць ў 
вёсцы, агульнавядомыя. Гэта, перадусім, адсутнасць 
матывацыі. Заробак – малы, хуткае атрыманне добрага 
жылля – не гарантаванае, умовы працы – цяжкія, слабая 
перспектыва кар’ернага росту, адарванасць ад цэнтраў 
культуры і цывілізацыі.  

Немалаважным з’яўляецца і тое, што малады чалавек, 
які вырас “на асфальце” (а такіх студэнтаў большасць) і не 
ведае сялянскай працы, наўрад ці захоча змяніць горад на 
сяло, мадэльныя туфлі – на боты, модны касцюм – на 
ватоўку, васьмігадзінны рабочы дзень у горадзе – на працу 
ад світанку да вечара ў вёсцы. Не дапаможа тут, пэўна, 
высокі заробак і абяцаная добраўпарадкаваная кватэра. 
Прапагандысцкія заклікі тыпу “Выбираю деревню на 
жительство!” для моладзі аказваюцца малапрывабнымі і 
неэфектыўнымі. 

Таму вядомыя меры, якія рэалізуе кіраўніцтва краіны 
па ўзмацненні матывацыі да сельскай працы, не дадуць 
патрэбнага эфекту, калі да іх дадаткова не распрацаваць 
дакладную і дзейсную сістэму падбору і падрыхтоўкі для 
сяла кадраў разнастайнай кваліфікацыі, у тым ліку 
вышэйшай. У гэтым, здаецца, і заключаецца прызначэнне  
Галоўнага Упраўлення па адукацыі, навуцы і кадрах 
Міністэрства сельскай гаспадаркі і харчавання Рэспублікі 
Беларусь. 

Якой ў ідэале бачыцца гэтая сістэма? Перадусім, яна 
павінна быць накіраваная на адбор і падрыхтоўку кадраў у 
дзяржаўныя ВНУ са складу сельскай моладзі, але ў той 
сама час даваць магчымасць і гарадской моладзі (калі яна 
гэтага захоча) перасяліцца ў вёску і рэалізаваць сябе ў 
сялянскай працы. 

Другі важны момант – дакладнае ўяўленне, якія кадры 
патрэбныя ў аграрна-прамысловым комплексе. Практыка 
паказвае, што гэта – высокакваліфікаваныя рабочыя, якіх 
павінны рыхтаваць прафесіянальныя вучэльні 
сельскагаспадарчага кірунку; кіраўнікі сярэдняга звяна, 
падрыхтаваныя сельскагаспадарчымі каледжамі і 
тэхнікумамі; спецыялісты і кіраўнікі – выпускнікі ВНУ.  

Гэткая схема падрыхтоўкі кадраў увогуле існуе, але яна 
патрабуе абнаўлення і ў дадатак неабходна  вялікая 
арганізацыйная праца. Ніжэй прыводзяцца некаторыя 
думкі па праблеме паляпшэння сістэмы падрыхтоўкі 
кадраў для сельскай гаспадаркі і іх замацавання на сяле. 

1. У сувязі з тым, што ў рэспубліцы існуюць 
дзяржаўныя і недзяржаўныя установы адукацыі, у якіх 
навучаюцца будучыя спецыялісты аграрнага профілю, 
неабходна максімальна дакладна вызначыць, якія 
спецыяльнасці і спецыялізацыі патрэбныя АПК і 
размеркаваць іх паміж адпаведнымі дзяржаўнымі 
ўстановамі сельскагаспадарчай адукацыі. Наўрад ці трэба 
фінансаваць непатрэбныя і тыя, што дублююць адна адну. 
Пры гэтым павінна ўлічвацца, што спецыялістаў, якія 
будуць працаваць непасрэдна на сяле (аграномаў, 
заатэхнікаў і інш.), павінны рыхтаваць установы, 
размешчаныя “на зямлі”, а спецыялістаў галінаў, якія 
абслугоўваюць сельскую гаспадарку – самыя розныя ВНУ. 

2. Неабходна вызначыць, колькі спецыялістаў 
неабходна выпускаць і, зыходзячы з аналізу папярэдняга 

досведу, мець на ўвазе, колькі, магчыма, іх прыжывецца ў 
сельскай мясцовасці. З улікам неабходнасці задавальнення 
бягучых патрэбаў аграрна-прамысловага комплексу і 
перспектываў яго развіцця ўстанавіць для дзяржаўных 
установаў адукацыі цвёрдыя лічбы набору і выпуску 
спецыялістаў, якія атрымліваюць адукацыю за дзяржаўныя 
грошы. Прыватныя ВНУ і каледжы могуць самастойна 
ўстанаўліваць для сябе памеры набору і выпуску 
навучэнцаў.  

3. Ва ўстановах адукацыі неабходна перагледзіць набор 
дысцыплінаў, выключыўшы тыя, што дастаткова шмат 
вывучаліся ў школе; адначасова ўзмацніць выкладанне не 
толькі спецыяльных прадметаў, але і ўсё больш патрэбнай 
замежнай мовы і інфарматыкі.  

4. Патрабуецца абнаўленне матэрыяльна-тэхнічнай 
базы, найперш набыццё сучасных прыбораў і 
абсталявання, асабліва кампутараў. Акрамя гэтага, 
вострую неабходнасць мае ўкараненне ў навучальным 
працэсе найноўшых тэхналогіяў выкладання, скіраваных 
на развіццё творчых здольнасцяў праз узмацненне 
самастойнай працы над вывучэннем матэрыялу.  

4. Неабходна перагледзіць існае ўяўленне пра кантроль 
якасці падрыхтоўкі спецыялістаў, якое зараз, у асноўным, 
вызначаецца экзаменацыйнымі адзнакамі ў дадатку да 
дыплому. Аднак на ацэнку ведаў часам уплывае маральна-
псіхалагічны прэсінг на выкладчыкаў з боку кіраўніцтва 
акадэміі і факультэтаў у бок павышэння адзнак. 
Адміністрацыя і частка выкладчыкаў выступаюць 
зацікаўленымі ў падтрымцы іміджу сваёй установы 
адукацыі (альбо свайго факультэта і сябе асабіста)  самым 
простым шляхам – выстаўленнем высокіх балаў. 
Захапленне “баламаніяй” вядзе да суб’ектывізму, да 
скажэння ўяўлення пра рэальную якасць падрыхтоўкі 

спецыяліста і нават да памылковай ацэнкі прафесійнага 
ўзроўню выкладчыкаў. Тыя з выкладчыкаў, хто любым 
спосабам забяспечвае высокія балы, практычна ніколі не 
падвяргаюцца крытыцы. 

5. Выключна адмоўным фактарам, на наш погляд, 
з’яўляецца жорсткая залежнасць колькасці выкладчыкаў і 
велічыні іх заробку ад колькасці студэнтаў (у акадэміі яно 
набліжаецца да адносінаў 1:12), што часам не дазваляе 
вызваліцца ад няздольных студэнтаў.  

У акадэміі выразна праяўляецца тэндэнцыя 
недапушчальнага павялічэння колькасці студэнтаў у 
групах і на патоках. Ужо сустракаліся групы, дзе замест 
класічнай колькасці ў 25 студэнтаў, налічвалася аж да 37 
чалавек. Такім чынам, адна акадэмічная група з трох 
“растварылася”. Такія групы нават не змяшчаліся ў 
аўдыторыях, разлічаных на значна меншую колькасць 
студэнтаў. Зразумела, што так эканомяцца грошы, але 
павялічваецца нагрузка на выкладчыкаў і зніжаецца якасць 
працы са студэнтамі. І гэта ў той час, калі вядома, што ў 
развітых краінах ідзе якраз адваротны працэс – колькасць 
студэнтаў у суадносінах да колькасці выкладчыкаў 
зніжаецца.  

6. На наш погляд, пажадана час ад часу ажыццяўляць 
незалежнае прафесійнае тэставанне пры пераводзе 
студэнтаў з курсу на курс і пры правядзенні выпускнога 
дзяржэкзамену. Гэта дапаможа атрымаць больш 
аб’ектыўнае ўяўленне пра ступень гатоўнасці выпускніка 
да вытворчай дзейнасці і адначасова будзе ацэначным  
фактарам прафесійнага ўзроўню выкладчыкаў адпаведных 
дысцыплінаў. 

7. Найбольш актуальнай праблемай з’яўляецца пытанне 
фінансавання дзяржаўных установаў адукацыі. Толькі 
недахопам сродкаў у бюджэце можна растлумачыць тое, 

што ўрад дазволіў дзяржаўным установам прымаць 
студэнтаў на платную форму адукацыі. Пра якую якасную 
падрыхтоўку спецыяліста можна весці гаворку, калі 
абітурыент праз слабую школьную падрыхтоўку нават не 
можа пераадолець самую нізкую планку  уступных 
экзаменаў? Успамінаюцца словы македонскага цара Піліпа 
(ІV ст. да н.э.): “Сцяну крэпасці, якую нельга прабіць 
таранам, часам лёгка пераступае асёл, нагружаны 
золатам”.  

Канечне, дрэнна, што непадрыхтаваны, а бывае, што і 
проста няздольны да адукацыі,  малады чалавек  за грошы 
трапляе на платную форму навучання. Яшчэ горш, калі 
адміністрацыя ВНУ праз меркантыльнае жаданне займець 
грошы стараецца ўтрымаць, дацягнуць такога студэнта аж 
да выпуску, нягледзячы на яго катастрафічна нізкую 
паспяховасць. Вельмі ж не хочацца рэзаць курыцу, якае 
нясе залатыя яйкі. Такі падыход разбэшчвае іншых 
студэнтаў, а таксама штурхае выкладчыкаў да 
беспрынцыповасці і абыякавасці. 

8. Асабліва неабходна звярнуць увагу на падрыхтоўку 
значнай часткі студэнтаў  завочнай формы навучання. 
Прадугледжваецца, што студэнт-завочнік у асноўным 
самастойна вывучае ўключаныя ў вучэбныя планы 
дысцыпліны, а ягоны прыезд на сесіі ў ВНУ неабходны для 
замацавання і кантролю ведаў. Аднак на практыцы ўсё 
выглядае інакш. Абсалютная большасць студэнтаў-
завочнікаў у міжсесіённы перыяд амаль нічога не вучыць, 
не выконвае хатнія заданні, а неабходныя работы набывае 
за грошы (на выкананні работ для завочнікаў ужо 
спецыялізуецца пэўнае кола асобаў, складваецца 
своеасаблівая сфера бізнесу, а якія грошы там круцяцца – 
не скажа дакладна ніхто).  

Асобная тэма – як такія завочнікі здаюць залікі і 
экзамены? Ці не атрымліваецца ў выніку, што студэнт-
завочнік не набывае ні дастатковых ведаў, ні навыкаў, а 
дыплом аб вышэйшай адукацыі фактычна купляе, 
заплаціўшы частку грошай дзяржаве, а частку – 
прыватным асобам за розныя паслугі.  

Чаму так атрымліваецца – вядома даўно, бо асноўная 
прычына такой з’явы цягнецца з савецкіх часоў: дзяржавай 
не запатрабаваныя ў дастатковай ступені веды, перавага 
аддаецца дыплому. Дарэчы, дзяржава таксама нясе страты, 
асабліва калі такі “дыпламаваны” спецыяліст займае 
пасаду. У прыватных фірмах падбор больш жорсткі. У 
сваёй большасці яны бяруць на працу не за атрыманы 
дыплом, а пасля добрай праверкі ведаў і здольнасцяў 
прэтэндэнта. 

Каб пазбегнуць падобных перакосаў неабходна, 
канечне, узмацняць сесійны кантроль вынікаў самастойнай 
працы студэнтаў розных формаў навучання, ажыццяўляць 
глыбокую праверку ведаў, здольнасцяў і навыкаў, 
павышаць патрабавальнасць і аб’ектыўнасць выкладчыкаў 
пры прыёме залікаў і экзаменаў. Усё гэта так. Але, на нашу 
думку, рашэнне праблемы магчыма пры выкананні шэрагу 
умоваў.  

Па-першае, зацікаўленыя прадпрыемствы і ўстановы 
павінны ўдзельнічаць у вырошчванні для сябе 
высакаякасных спецыялістаў. Маецца на ўвазе не толькі і 
нават не столькі фінансаванне вучобы па накіраванні;  тут 
часам спрацоўвае вядомая сістэма ЗіС (знаёмствы і сувязі) 
– інакш кажучы, блат, радня і г.д., калі ў ВНУ за чужыя 
грошы едуць вучыцца не заўсёды лепшыя. Прадпрыемствы 
(фірмы) павінны шукаць і выбіраць сабе будучых якасных 
спецыялістаў яшчэ сярод студэнтаў 2–3 курсаў, выяўляць 
ініцыятыўных і здольных, запрашаць да сябе на практыкі і 

даваць ім адказную, але пасільную працу ў адпаведнасці з 
характарам і узроўнем адукацыі, паказваць ім перспектыву 
іх росту на дадзеным прадпрыемстве і на дагаворнай 
аснове аказваць падтрымку да заканчэння вучобы. За 
высокія дасягненні ў вучобе і навуцы выплочваць 
дадатковыя стыпендыі, а потым – заяўляць да сябе на 
працу. І наадварот, дасылаць рэкламацыі ВНУ, калі да іх 
прыходзіць чалавек з дыпломам, але з нізкім узроўнем 
падрыхтоўкі. Пры гэтым указваць, па якім раздзеле сваёй 
прафесіі ён непадрыхтаваны. Адміністрацыя ВНУ, пры 
жаданні, лёгка ўстановіць кафедру і нават выкладчыкаў, 
якія рыхтавалі гэтага спецыяліста. Зразумела, што гэта 
патрабуе добрай пастаноўкі працы з кадрамі, і дадатковых 
выдаткаў. Інакш давядзецца спачатку прымаць каго 
прышлюць, а потым думаць, дзе знайсці лепшага. 

Па-другое, мабыць, галоўнае – у моладзі неабходна 
паслядоўна фармаваць устойлівае разуменне сувязі паміж 
якасцю вучобы, узроўнем атрыманых ведаў, практычных 
навыкаў, магчымасцю заняць адпаведнае месца працы і 
якасцю жыцця. Гэтая праблема не можа быць вырашана 
прыняццем закона ці чарговага дэкрэта. Яна павінна быць 
падмацавана комплексам сацыяльна-эканамічных 
гарантыяў і нормамі права. Прымусовае размеркаванне і 
кароткатэрміновыя кантракты – не выйсце.  

Савецкая сістэма гарантавана забяспечвала выпускніка 
працоўным месцам. Само па сабе гэта было няблага. Але 
ўраўнілаўка ў беднасці (120 р. пасля ВНУ маладому 
спецыялісту практычна ў любой сферы дзейнасці за 
выключэннем асобных прафесіяў і месцаў з 
экстрэмальнымі ўмовамі) абясцэніла прэстыж вышэйшай 
адукацыі. Неўміручыя словы Аркадзя Райкіна: 
“…продавец обувного отдела, как простой инженер!..” 
адлюстроўвалі сутнасць з’явы. Што думаў малады чалавек 

з універсітэцкім дыпломам, калі побач з ім рабочы са 
школьным атэстатам аб няпоўнай сярэдняй адукацыі 
атрымліваў часам значна большы заробак?  

Таму ніякія прапагандысцкія заклікі, спекуляцыі на 
патрыятызме і спробы выкарыстаць энтузіязм моладзі не 
заменяць матэрыяльную зацікаўленасць, жаданне  маладых 
спецыялістаў атрымліваць годны заробак, які будзе 
адпавядаць адукацыі і забяспечыць адпаведны ўзровень 
жыцця. Колькасць матэрыяльных і маральных даброт, які 
прадстаўляе дзяржава (арганізацыя, фірма) спецыялісту, 
фактычна, з’яўляецца паказальнікам яго запатрабаванасці. 

 Мы не можам прызнаць справядлівымі выказванні 
накшталт таго, што сучасная моладзь гультаяватая, не 
жадае працаваць. Мноства маладых людзей жадаюць, 
могуць і ўмеюць добра працаваць, але яны хочуць яшчэ і 
добра зарабляць. Спытайце пра гэта ў тых, хто імкнецца 
выехаць на працу за мяжу, каб палепшыць сваё 
матэрыяльнае становішча. 

І калі выпускнік ВНУ будзе ведаць, што вышэйшая 
адукацыя і праца па спецыяльнасці выводзяць яго на 
адпаведны ўзровень жыццёвага дабрабыту (тут мае 
значэнне не толькі грашовы заробак), неабходнасць 
прымусовага замацавання адпадзе сама сабою. Наадварот, 
як і ў іншых краінах, адукаваныя прафесіяналы самі 
будуць шукаць свабодныя працоўныя месцы па 
спецыяльнасці. 
Па-трэцяе, Беларуская дзяржаўная сельскагаспадарчая 

акадэмія, па сутнасці, з’яўляецца прадпрыемствам па 
выпуску ўнікальнай прадукцыі – высокакваліфікаваных  
спецыялістаў для сельскай гаспадаркі. Але канчатковае 
слова пра якасць падрыхтоўкі спецыяліста заўсёды скажа 
працадаўца. Адсюль відавочна, што неабходна 
распрацаваць механізм, які дазваляе ацэньваць узровень 

працы любой установы адукацыі праз попыт на яе 
выпускнікоў, эфектыўнасць іх вытворчай дзейнасці. 

Ці будзе хто ў прыватнай фірме трымаць заведама 
слабага работніка? Ці будзе карыстацца попытам на рынку 
працы няякасная прадукцыя ў асобе дыпламаванага, але 
дрэннага спецыяліста?  

Ясна, што гэта рытарычныя пытанні, бо адказы 
вядомыя зараней. Таму ў акадэміі (як і ў іншых ВНУ) 
павінна фармавацца традыцыя адказнасці ўсіх работнікаў 
за прадукцыю сваёй фірмы. Каб патэнцыйны працадаўца 
ведаў: дыплом выпускніка БДСГА – гэта якасць! Многія 
чулі, што дыплом Гарварда, Оксфарда ці Сарбоны адразу 
выклікае павагу да яго ўладальніка. Як дабіцца такога 
непасрэдна ў нас? – пытанне складанае. Тут таксама існуе 
цэлы пакет праблемаў, якія могуць стацца прадметам 
асобнай размовы. 

Трэба таксама мець на ўвазе, што многае з таго, што 
сказана вышэй, характэрна для многіх іншых навучальных 
установаў краіны. Азначаныя праблемы знаходзяцца ў 
непарыўнай сувязі з эканамічнымі і грамадска-
палітычнымі працэсамі, якія адбываюцца ў нашай краіне і 
нават за яе межамі. Невыпадкова на “саміце васьмі–2006” 
у Пецярбургу кіраўнікі вядучых краінаў свету падышлі да 
адукацыі як да аднаго з найважнейшых глабальных 
напрамкаў развіцця чалавецтва. У гэтым працэсе 
Беларуская сельскагаспадарчая акадэмія займае годнае 
месца. Ёсць надзея, што яна ўздымецца на новую 
прыступку ў справе падрыхтоўкі высокапрафесійных 
кадраў, якія здольныя з гуманістычных пазіцыяў вырашаць 
задачы развіцця рэгіёна і рэспублікі ў цэлым. 

Тэрміналагічны слоўнік 
 
Адсотак – процент 
Асобнік – экземпляр 
Бачына – газетная полоса 
Бровар – пивной завод 
Буйнатаварны – крупнотоварный 
Бягучы – текущий  
Вага – вес  
Варунак – условие (обстоятельство) 
Вонкавы – внешний 
Выбіральная падтрымка – избирательная поддержка 
Вынятак – исключение  
Вытворчасць – производство 
Гадаваны маладняк – выращиваемый молодняк 
Гандлёвы намёт – торговая палатка 
Дадатны – позитивный 
Ёмістасць – емкость  
Замацавальнасць – закрепляемость  
Існы – существующий 
Каштарыс – смета 
Лішак – излишек  
Местаўтваральнае прадпрыемства – градообразующее 

предприятие 
Мэтавы фонд – целевой фонд 
Наклад – тираж 
Натуральны прырост – естественный прирост 
Натуральны спад – естественная убыль 
Неадплатныя паступленні – безвозмездные поступления 
Падатак на даданую вартасць – налог на добавленную 

стоимость 
Перасоўванне – перемещение 
Попыт – спрос 
Прыбытковы – прибыльный 
Прывага – привес  

Прыватныя абвесткі – частные объявления 
Раздробны гандаль – розничная торговля 
Распаўсюд – распространение 
Скасаваць – устранить, отменить 
Складнік – составляющее 
Спажывецкі – потребительский 
Стратны – убыточный 
То бок – то есть 
Траціна – треть 
Узнаўленне – воспроизводство 
Ушчыльненне – уплотнение 
Харчовы – продовольственный 
Ходнік – тротуар 
Чыннік – фактор 
Шапік – киоск 

Аб аўтарах 
 
Эдуард Брокараў – інструктар па спорце, загадчык 

спартыўнага аддзела Дрыбінскага райвыканкама (1990-
1995 гг.), рэдактар газеты “Региональные ведомости” 
(2002, 2004 гг.), журналіст, прыватны прадпрымальнік,  
Уладзімір Гарбачоў – кандыдат тэхнічных навук, 

загадчык кафедры “Гідратэхнічных пабудоваў і 
водазабеспячэння” (1982–1991 гг.), намеснік дэкана 
факультэта “Меліярацыі і воднай гаспадаркі” (1996–1999 
гг.), метадыст першай катэгорыі навукова-даследчай 
лабараторыі “Маніторынгу навучальнага працэсу і якасці 
падрыхтоўкі спецыялістаў”, дацэнт.  
Ілля Заранок – эканаміст, каардынатар грамадскіх 

праграм установы “Цэнтр маладзёжнай інфармацыі і 
дакументацыі” (Мінск). 
Аляксандр Каданчык – кандыдат гістарычных 

навук, загадчык кафедры гісторыі і культуралогіі БДСГА 
(1992–1998 гг.), дацэнт. 
Андрэй Юркоў – эканаміст-менеджэр, грамадскі і 

палітычны дзеяч раёна, намеснік дырэктара па камерцыі 
ААТ “Горацкі МСЗ” (1996–1997 гг.), намеснік дырэктара 
племсаўгасу імя В.Чкалава (1998–2002 гг.), галоўны 
спецыяліст па маркетынгу РУП “Вучгас БДСГА” (2003–
2006 гг.). 
Мікалай Юркоў – вучоны аграном-эканаміст, 

дырэктар СПК “Дрыбінскі” (1973–2001 гг.), дэпутат 
Дрыбінскага і Горацкага раённых Саветаў дэпутатаў 
(1991–1996 гг.). 

